
Útdráttur 

 

Markmið rannsóknarinnar er að kanna hvort trú framhaldsskólanemenda á eigin getu í námi, 

ánægja þeirra með námsbrautarval sitt og þátttaka foreldra í námi þeirra spái fyrir um 

skuldbindingu þeirra til náms og skóla. Gagnaöflun rannsóknarinnar fór fram árið 2007 og 

náði til 3064 15 til 19 ára nemenda í öllum framhaldsskólum landsins. Niðurstöður 

fjölbreytuaðhvarfsgreiningar benda til þess að trú á eigin getu, ánægja með námsbrautarval og 

þátttaka foreldra spái fyrir um skuldbindingu nemenda eins og hún birtist í hegðun þeirra, 

tilfinningum og hugsunum um nám og skóla. Niðurstöðurnar koma fram hvort sem um stúlkur 

eða pilta er að ræða og að teknu tilliti til aldurs nemenda, fyrri námsárangurs þeirra og 

menntunar foreldra. Stúlkur eru að jafnaði skuldbundnari námi og skóla en piltar. Auk þess 

hafa yngri nemendur meiri hegðunar- og tilfinningalega skuldbindingu en eldri nemendur 

meiri vitsmunalega skuldbindingu. Niðurstöðurnar geta nýst náms- og starfsráðgjöfum og 

foreldrum sem og öðrum sem koma að uppeldi og námi barna á öllum skólastigum enda getur 

skuldbinding nemenda haft veigamikil áhrif á velgengni þeirra í námi, velferð og 

framtíðarmöguleika.  

  



4 

Abstract 

 

The aim of this study is to explore whether self-efficacy in learning, satisfaction with choice 

of study and parents´ involvement in their child’s education can predict students´ school 

engagement. The study was conducted in 2007 and 3064 15 to 19 year old students 

participated from each upper secondary school in Iceland. The results of the multiple 

regression analysis suggest that self-efficacy in learning, satisfaction with choice of study and 

parents´ involvement predict students´ school engagement as reflected in their behavior, 

emotions and thoughts regarding their school and studies. These results apply to both females 

and males and controlling for age, previous academic achievement and their parents´ 

education. Females were in general more engaged than males. Furthermore younger students 

are more behaviorally and emotionally engaged while older students are more cognitively 

engaged. These results can be useful for educational and career counsellors, parents and 

others that are involved in childrens´ education and success at any school level since school 

engagement can have a powerful influence on students´ success in learning, their wellbeing 

and future possibilities. 

Formáli 

 

Rannsóknarverkefnið er unnið sem 30 ECTS eininga meistaraverkefni í náms- og 

starfsráðgjöf við félags- og mannvísindadeild Háskóla Íslands. Rannsóknin var unnin með 

megindlegu sniði þar sem gögn voru fengin með spurningalista og þau síðar greind og unnin 

með markmið þessarar rannsóknar í huga. Eftir eina önn sem nemandi í náms- og 

starfsráðgjöf haustið 2009 bauð Kristjana Stella Blöndal, lektor við námsbrautina, mér stöðu 

sem aðstoðarkona sín. Í samstarfi mínu með henni fékk ég frábær tækifæri til þess að vinna 

með og skoða lykilhugsmíðar í náms- og starfsráðgjöf á borð við skuldbindingu nemenda til 

náms og skóla. Jafnframt öðlaðist ég ómetanlega reynslu á sviði gagnasöfnunar, 

gagnaúrvinnslu og tölfræðilegum aðferðum megindlegrar rannsóknaraðferðar. Ég kynntist 

matstækjum í náms- og starfsráðgjöf og mikilvægi áreiðanleika þeirra og réttmæti í túlkunum. 

En fyrst og fremst fékk ég gullin tækfæri til þess að skoða nánar ólíka áhrifaþætti fyrir 

skuldbindingu og dýpka þekkingu mína á öllum helstu hliðum hennar.  

Stella hefur kennt mér gríðarlega margt og miðlað reynslu sinni til mín á sinn einstaka og 

óeigingjarna hátt. Hún hjálpaði mér við að tileinka mér rétt hugarfar, hugarfar rannsakandans 

og fræðimannsins. Hún kenndi mér mikilvægi þess að fylgja eigin áhugahvöt, skoða málin frá 

öllum hliðum ásamt því að vera raunsæ en jafnframt jákvæð. Hún hefur stutt afskaplega vel 

við bakið á mér við vinnu þessa verkefnis og kann ég henni mínar allra bestu þakkir fyrir það. 

Ég vil einnig færa henni sérstakar þakkir fyrir frábært samstarf sem vonandi sér engan endi á.  

Mínum allra nánustu vil ég færa óendanlegar þakkir fyrir allan þann stuðning, hvatningu 

og væntumþykju sem þau hafa veitt mér á leið minni í gegnum skólakerfið og þá sérstaklega 

við vinnu þessa verkefnis. Ástarþakkir. 

1. Inngangur 

 
Langflestir ef ekki allir foreldrar leggja áherslu á að börn þeirra haldi áfram námi á 

framhaldsskólastigi og nái þar góðum námsárangri. Skilaboð samfélagsins eru einnig á þá leið 

að unglingar eigi að afla sér frekari menntunar og því getur utanaðkomandi þrýstingur á 

ákvarðanatöku unglinga, hvað varðar nám á framhaldsskólastigi, verið umtalsverður. 

Samkvæmt tölum Mennta- og menningarmálaráðuneytis Íslands sóttu 4.205 nemendur um 

skólavist í framhaldsskóla fyrir haustið 2011 eða 96% þeirra sem voru í 10. bekk skólaárið 

2010-2011 (Mennta- og menningarmálaráðuneytið, 2011).   

Þrátt fyrir að langflestir nemendur fari í framhaldsskóla að loknum grunnskóla ljúka þeir 

ekki allir námi sínu og teljast því sem hluti af brotthvarfshópi úr námi. Samkvæmt OECD 

(2012) höfðu 30% einstaklinga á aldrinum 25-34 ára ekki lokið framhaldsskólanámi á Íslandi 

árið 2009. Sambærilegar tölur frá Noregi eru 16% sem ekki hafa lokið framhaldsskóla á 

þessum aldri, 14% í Danmörku og 19% að meðaltali í OECD löndunum öllum. Ísland er því í 

hópi þeirra OECD landa sem hafa hvað hæsta brotthvarfstíðni úr framhaldsskólum. Það er 

ekki til ein alþjóðleg skilgreining á hugtakinu brotthvarf en í íslenskum rannsóknum nær 

brotthvarfshópur oftast yfir bæði þá nemendur sem halda ekki áfram námi að loknum 

grunnskóla ásamt þeim sem hefja nám á framhaldsskólastigi en ljúka því ekki. Hagstofa 

Íslands gerir það sama og OECD þegar kemur að brotthvarfshópi, hún birtir tölur yfir þá 

nemendur sem hófu nám á framhaldsskólastigi en luku því ekki (Jón Torfi Jónasson og 

Kristjana Stella Blöndal 2002; Hagstofa Íslands, 2011).  

Ein leið til að bæta námsárangur nemenda og minnka brotthvarf þeirra frá námi felst í að 

ýta undir skuldbindingu (e. engagement) þeirra til náms og skóla. Rannsóknir benda til að 

með því að ýta undir og auka skuldbindingu nemenda til náms sé hægt að ýta undir gott 

námsgengi þeirra (Glanville og Wildhagen, 2006; Rumberger og Palardy, 2005). 

Skuldbinding nemenda til náms og skóla er því afar mikilvægt viðfangsefni en samkvæmt 

OECD snýr hugtakið skuldbinding annars vegar að hegðunarlegum þáttum og hins vegar að 

tilfinningalegum þáttum. Hegðunarlegu þættirnir snúa meðal annars að því hversu vel 

nemendur mæta í skólann og taka þátt í athöfnum innan hans og utan. Tilfinningalegu 

þættirnir snúa að vilja nemenda til þess að standa sig vel í námi og tilheyra skólasamfélaginu í 

heild (Willms, 2003). Newmann, Wehlage og Lamborn (1992), afar þekktir kennismiðir sem 

hafa haft mikil áhrif á fræðin um skuldbindingu nemenda til náms og skóla, hafa síðan skýrt 

skuldbindingu sem sálfræðilega fjárfestingu og fyrirhöfn beindri að því að læra, skilja og ná 

góðum tökum á þekkingu, færni og vinnulagni sem náminu er ætlað að veita. Þeir segja að 

hún nái yfir virka þátttöku, seiglu og fulla einbeitingu einstaklings, í hvers kyns aðstæðum á 

borð við skóla, frístundir og aðrar félagslegar athafnir. 

Skuldbinding getur því verið sérstaklega mikilvæg í námi. Í skólum er þess vænst af 

nemendum að þeir leggi sig fram, ljúki ákveðinni vinnu og verkefnum og geri það eftir bestu 

getu (Newmann o.fl. 1992). Það getur þó reynst sumum nemendum erfitt að uppfylla 

væntingarnar og ekki ná allir að viðhalda skuldbindingu sinni til náms og skóla (Fredricks, 

Blumenfeld og Paris, 2004). Niðurstöður rannsókna benda til þess að lítil skuldbinding 

nemenda tengist slökum námsárangri, verri líðan og geti jafnvel leitt til brotthvarfs frá námi 

(Glanville og Wildhagen, 2006; Kristjana Stella Blöndal og Sigrún Aðalbjarnardóttir, 2012; 

Rumberger og Palardy, 2005). Það er afar mikilvægt að hafa í huga að skuldbinding nemenda 

til náms getur minnkað mikið á unglingsárum og eru þau ár því áhættutímabil hvað varðar 

brotthvarf frá námi.  

Skuldbinding er vítt og viðamikið hugtak sem hefur verið skilgreint á mismunandi hátt í 

ólíkum rannsóknum. Í nýlegri samantekt Fredricks, Blumenfeld og Paris (2004) á helstu 

rannsóknum á þessu sviði kom fram að skipta megi skuldbindingu í hegðunarlega, 

tilfinningalega og vitsmunalega skuldbindingu. Nánar verður fjallað um þrískiptingu 

hugtaksins síðar.  

Samkvæmt lögum um framhaldsskóla nr. 92/2008 er hlutverk framhaldsskóla, meðal 

annars, að stuðla að alhliða þroska allra nemenda. Framhaldsskólar eiga að taka þátt í að efla 

færni barna og ungmenna á sem flestum sviðum, ekki aðeins á því bóklega. Samkvæmt 

aðalnámsskrá framhaldsskóla frá árinu 2011 eiga þættir á borð við víðsýni, sjálfstraust og 

ábyrgðarkennd að vera hafðir til hliðsjónar í kennslu og stefnumótun skóla. Þar segir 

eftirfarandi: „Framhaldsskólar sinna miðlun þekkingar og þjálfun nemenda þannig að þeir 

öðlist færni til að gegna sérhæfðum störfum og hafi forsendur til að sækja sér frekari 

menntun“ (Mennta- og menningarmálaráðuneytið, 2012). Það er því mikilvægt samkvæmt 

lögum að sjá til þess að framhaldsskólanemendur hafi aðgang að fjölbreyttu námsvali við hæfi 

og í samræmi við áhugasvið sín. Jafnframt er mikilvægt að þeir hafi jafnan aðgang að 

verklegu námi jafnt og því bóklega. Það má heldur ekki gleyma óáþreifanlegum þáttum, svo 

sem trú nemenda á eigin getu og félagsfærni þeirra, en það eru þættir sem geta orðið fyrir 

miklum áhrifum og aukist eða dalað mikið á framhaldsskólaárunum.  

Tengsl ánægju nemenda með námsbrautarval sitt og skuldbindingar til náms og skóla hafa 

lítið sem ekkert verið könnuð í eldri rannsóknum. Hugsanleg tengsl þessara þátta er því afar 

mikilvægt nýmæli í þessari rannsókn. Það er mjög mikilvægt að komast að því hvort og þá á 

hvaða hátt námsval getur haft áhrif á skuldbindingu gagnvart námi til að sjá hvort að þeim 

nemendum vegni jafn vel, betur eða verr í námi, sem hafa valið sér námsbraut við hæfi og í 

samræmi við áhugasvið sitt. Eru þeir einstaklingar skuldbundnari námi sínu sem eru ánægðir 

með námsbrautarval sitt? Þetta eru mikilvægar spurningar sem leitað verður svara við í 

rannsókninni.  

Unglingar búa flestir yfir ákveðnum væntingum í garð náms síns og skóla. Þeir vilja flestir 

standa sig með sóma í náminu sínu og ná tilsettum árangri. Ef það tekst ekki getur trú þeirra á 

eigin getu í námi minnkað. Í skólum er oft lögð mikil áhersla á markmiðasetningu nemenda. 

Margir nemendur nýta sér markmiðssetningu í námi og getur það haft góð áhrif á námsgengi 

þeirra. Það ná þó ekki allir nemendur að setja sér raunhæf markmið og það getur haft neikvæð 

áhrif á námsgengi þeirra. Trú þeirra á eigin getu í námi getur minnkað og leitt af sér enn 

neikvæðari afleiðingar á borð við brotthvarf frá skóla (Bandura, 1977; Eccles og Wigfield, 

2002). Þar sem skuldbinding kemur að miklu leyti innan frá hverjum og einum einstaklingi, 

var vel við hæfi að skoða hugsanleg áhrif trúar á eigin getu. Skyldi trú á eigin getu í námi hafa 

neikvæð eða jákvæð áhrif á skuldbindingu? Eru kannski engin tengsl þarna á milli? Þessum 

spurningum ásamt öðrum verður svarað í þessari rannsókn.  

Rannsóknir hafa sýnt fram á að þátttaka og stuðningur foreldra í námi barna sinna getur 

haft jákvæð áhrif á námsgengi þeirra, bæði hvað varðar námsárangur og útskrift úr 

framhaldsskóla (Caskey, 2008; Jón Torfi Jónasson og Kristjana Stella Blöndal, 2002; Sigrún 

Aðalbjarnardóttir og Kristjana Stella Blöndal, 2005; Kristjana Stella Blöndal og Sigrún 

Aðalbjarnardóttir, 2009). Í þessari rannsókn verður því þátttaka foreldra í námi nemenda 

skoðuð og ljósi varpað á það hvort hún geti haft áhrif á skuldbindingu þeirra.  

Nýmæli þessarar rannsóknar, fyrir utan tengingar ánægju með námsbrautarval við 

skuldbindingu til náms og skóla, er samsetning frumbreytanna þriggja, trú á eigin getu í námi, 

ánægja með námsbrautarval og þátttaka foreldra. Annað nýmæli er að skuldbinding er metin 

með margþættari hætti í þessari rannsókn en oftast hefur verið gert í sambærilegum 

rannsóknum, samanber vitsmunalega skuldbindingu. 

Markmiðið með þessari rannsókn var að komast að því hvort og þá á hvaða hátt, trú á eigin 

getu í námi, ánægja með námsbrautarval og þátttaka foreldra í námi barna sinna spái fyrir um 

skuldbindingu framhaldsskólanemenda til náms og skóla. Jafnframt var kannað hvort tengslin 

héldust að teknu tilliti til íslenskueinkunnar í samræmdu prófi í 10. bekk, ásamt bakgrunni 

nemenda (kyn, aldur og menntun foreldra). 

1.1 Skuldbinding  

Viðhorf og gildismat eru þættir sem geta tengst uppeldi og aðstæðum hvers og eins. Þeir geta 

haft mikil áhrif á fólk og mótað persónu þess, hugsun og hegðun. Þetta eru einnig þættir sem 

geta haft áhrif á hvata fólks og þau markmið sem það setur sér. Allir búa yfir einhverri 

áhugahvöt og öll höfum við áhuga á ólíkum hlutum. Þessi áhugi getur hafa kviknað í æsku, 

þróast og jafnvel breyst með tímanum. Fólk leggur hinsvegar mismikið upp úr því að næra 

áhugahvötina og verja tíma í þætti sem vekja áhuga þess. Tengingin við skuldbindingu er að 

hún á sér stað þegar áhugi fólks kviknar á hlutum sem tengjast viðhorfum þeirra og gildismati, 

hlutum sem fólk finnur hvata og löngun til að stunda, gera vel og hlúa að (Eccles og Wigfield, 

2002).  

Fræðimenn hafa sett fram kenningar um innri hvatir (e. intrinsic motivation theory) sem 

tengja má við skuldbindingu. Í þeim kenningum má, meðal annarra, finna kenningar á borð 

við sjálfræðiskenningu um hvatningu (e. self-determination theory of motivation) og kenningu 

um flæði (e. flow theory). Kenningar um innri hvatir vísa til þess að til séu tvær tegundir 

áhugahvata, innri og ytri áhugahvöt. Þegar einstaklingar gera hluti vegna innri hvata, þá hafa 

þeir raunverulegan áhuga á og hafa gaman af athöfninni. Hins vegar ef einstaklingar gera 

ákveðna hluti vegna ytri hvata, þá er það vegna annarra ástæðna, svo sem að fá verðlaun fyrir, 

til dæmis. Í sjálfræðiskenningu Deci og Ryan (2000) um hvatningu kemur fram, að fólk leitast 

við að viðhalda og hámarka áskoranir. Fólk hefur einnig þörf fyrir að búa yfir ákveðinni getu 

eða hæfni. Með öðrum orðum þá leitast fólk við að fá hámarks hvatningu og áskorun í 

verkefnum sínum til þess að uppfylla þörfina um að það sé hæft og geti náð árangri. Í 

kenningu Nakamura og Csikszentmihalyi (2002) um flæði, kemur fram að fólk getur orðið 

það skuldbundið og algjörlega niðursokkið í ákveðinn hlut að það upplifi tilfinningalegt 

ástand sem líkja mætti við flæði. Ástandinu væri hægt að lýsa sem tilfinningunni um að ná 

fullkominni einbeitingu og stjórn á þeim aðstæðum sem fólkið kýs sér. Þetta flæði á sér oftar 

en ekki stað þegar einstaklingum finnst þeir hafa náð algjörri hæfni á viðkomandi sviði, svo 

sem hjá atvinnufólki í íþróttagreinum.   

Skuldbinding hefur meðal annars verið skoðuð sem samspil tveggja lykilþátta. Fyrri 

þátturinn er tilfinningalegi þátturinn samsömun (e. identification) og sá síðari er hegðunarlegi 

þátturinn þátttaka (e. participation). Finn (1989) setti fram tvö líkön sem lýsa brotthvarfi sem 

löngu ferli, sem einkennist af því að skuldbinding nemenda minnkar smám saman. Fyrra 

líkanið sem fjallar um vonbrigði og sjálfsálit kallast á ensku: “Frustration-self-esteem model”. 

Í því líkani er sjónum beint að því að brotthvarf sé ferli sem hefjist á því að nemandinn sýnir 



12 

ítrekað lélegan námsárangur sem veldur honum vonbrigðum og hefur neikvæð áhrif á 

sjálfsmynd hans. Til að vernda sjálfið þá hafnar hann skólanum sem getur birst í neikvæðri 

hegðun og gæti smám saman leitt til þess að nemandinn dragi sig í hlé. Um er að ræða 

ákveðinn vítahring sem erfitt getur verið að komast aftur út úr. Neikvæð hegðun í skóla felur, 

meðal annars, í sér að hlýða ekki kennurum né skólastjórnendum, vera fjarverandi frá eða 

truflandi í kennslustundum og skila ekki verkefnum. Í grein sinni bendir Finn einnig á aðrar 

rannsóknir sem hafa sýnt fram á að námserfiðleikar geti haft sömu áhrif á neikvæða hegðun, 

það er að nemendur sem upplifa námserfiðleika haga sér frekar verr í skóla. Þeir nemendur 

hafa jafnframt minna sjálfsálit sem hefur einnig áhrif á hegðun þeirra.  

Síðara líkanið fjallar um þátttöku og samsömun og kallast á ensku: “Participation-

identification model”. Líkanið snýst annars vegar um mikilvægi þátttöku í skólastarfi og hins 

vegar um mikilvægi þess að samsama sig með skólanum. Taki nemandi þátt í athöfnum innan 

skólans nær hann betur að samsama sig með skólanum. Þannig aukast líkur á betri 

námsárangri (Finn, 1989). Hæfni til þátttöku byrjar að mótast hjá flestum börnum strax á 

grunnskólaaldri með athöfnum á borð við að mæta alltaf á hverjum degi, taka þátt í athöfnum, 

hlýða kennara og vinna verkefni. Þessi þátttökuhegðun heldur áfram að vera mikilvæg í 

gegnum alla skólagönguna. Þátttökunni fylgir sú tilfinning að vera hluti af stærri hóp innan 

skólans og að kunna að meta góðan árangur, það er að segja nemendur finna fyrir samsömun 

með samnemendum og skólanum sjálfum. Ef börn ná ekki að viðhalda þessari þátttöku og 

finna ekki fyrir samsömun í skóla þá gætu þau átt það á hættu að ganga illa í náminu (Finn, 

1993). 

Kennarar og aðrir starfsmenn innan skóla sem og foreldrar leggja margir hverjir áherslu á 

að koma í veg fyrir ýmsa hegðunarlega áhættuþætti nemenda, svo sem að skrópa í 

kennslustundum og mæta seint. Markmiðið er í flestum, ef ekki öllum skólum, að nemendur 

sýni jákvæða hegðun, meðal annars með því að taka þátt í hvers kyns athöfnum innan skóla 

sem utan. Hegðunarlegi þáttur skuldbindingar, þátttaka, er stór þáttur eins og fjallað hefur 

verið um. Þátttaka getur þróast með árunum og orðið flóknari og fjölbreyttari eftir því sem 

tíminn líður. Þátttakan verður líka oft meiri en nauðsyn krefst og börnin taka að sér stærri og 

viðameiri hlutverk. Dæmi um hluti sem nemendur geta gert og flokkast undir annars stigs 

þátttöku, á eftir því sem telst nauðsynlegt eins og mæting til dæmis, er að spyrja kennara 

spurninga óumbeðið og spjalla við hann um viðfangsefni. Á þriðja stigi þátttöku geta 

nemendur farið að taka þátt í skemmtunum skólans sem dæmi eða aukið við sig námstengda 

vinnu. Þar á eftir geta nemendur tekið að sér hlutverk varðandi stjórnun skólans, verið í 

skólaráði og haft þar hugsanlega einhver áhrif. Í flestum tilfellum, þegar skuldbinding 

nemenda til náms er rannsökuð, þá er horft til fyrsta stigs þátttöku. Það er sú einfalda þátttaka 

sem lýst var hér að framan og gerð er krafa um að flestir nemendur, sem ekki eiga í 

erfiðleikum með nám, geti framkvæmt (Finn, 1993).  

 Náms- og starfsráðgjafar og kennarar geta gegnt mikilvægu hlutverki hvað varðar 

skuldbindingu nemenda sinna. Þeir verða að sinna skyldum sínum sem, meðal annars, snúast 

um að reyna að aðstoða nemendur í námi og stemma stigu við brotthvarfi þeirra 

(Forsætisráðuneyti, 2012; Félag náms- og starfsráðgjafa, 2010). Þeir þurfa að keppast við, en 

um leið taka tillit til annarra aðila sem einnig hafa mikil áhrif á börn, svo sem fjölskyldur 

þeirra, vinir og fjölmiðlar. Kröfur samfélagsins eru þær að börn verða að mennta sig og gera 

ákveðna hluti til þess að standast kröfurnar. Þau hafa ekkert val um að mæta eða mæta ekki í 

skóla á grunnskólastigi. Því geta hlutir á borð við skuldbindingu ekki alltaf komið til án 

fyrirhafnar. Rannsóknir hafa leitt í ljós að þegar nemendur eru spurðir um það hvað það sé 

sem þeim líkar best við skólann þá er það félagslífið sem skorar hæst, ekki námið eða 

kennararnir. En ef þeir eru spurðir að því hvað þeim líkar verst við skólann þá koma fram 

fjölbreyttari svör á borð við of mikil heimavinna og hamlandi reglur. Það er ljóst að nemendur 

ná ekki merkingarfullum vitrænum kröfum formlegrar menntunar í gegnum óvirka hlustun og 

lestur, heldur með því að vera skuldbundnir náminu (Newmann o.fl., 1992).  

Þannig verður skuldbinding ekki eingöngu til vegna innri hvata og metnaðar hvers og eins. 

Þannig geta þessir utanaðkomandi þættir sem fjallað var um hér að framan einnig haft mikil 

áhrif á skuldbindingu nemenda til náms og skóla. Fleiri utanaðkomandi þættir sem geta haft 

áhrif á skuldbindingu nemenda til náms og skóla eru til að mynda aukin þjónusta við 

nemendur af hálfu skóla, að þörfum þeirra sé mætt með ólíkum námsgreinum, auknu 

sjálfsforræði og rými til skapandi verkefna. Að kennarar og annað starfsfólk búi yfir góðri 

færni til að miðla efni og öðrum nýjungum til nemenda sinna. Að félagslegum hliðum 

nemenda sé mætt með ríku félagslífi og möguleikum á þátttöku í því sem vekur áhuga þeirra. 

Að nemendum finnist þeir eiga samastað í skólanum og samsami sig með öðrum. Að gott 

samstarf sé á milli skóla og atvinnulífs og annarra mikilvægra greina í samfélaginu þannig að 

nemendur geti séð fram á veginn og gert sér í hugarlund framtíðar áform hvað varðar atvinnu- 

og námsval sitt (National Research Council and the Institute of Medicine, 2004).  

Ýmsir fræðimenn hafa síðan séð skuldbindingu sem samspil þriggja þátta í stað tveggja. 

Fyrsti þátturinn er hegðunarleg skuldbinding (e. behavioral engagement), annar þátturinn 

tilfinningaleg skuldbinding (e. emotional engagement) og þriðji þátturinn vitsmunaleg 

skuldbinding (e. cognitive engagement). Hegðunarleg skuldbinding snýst eins og fjallað var 

um hér að framan um þátttöku nemenda bæði námslega og félagslega séð. Félagslegir hlutir 

eru ekki síður mikilvægir í ljósi þess að þeir hafa einnig áhrif á gott alhliða gengi nemenda í 

námi. Hegðunarlegri skuldbindingu er oft skipt í þrjá flokka. Fyrsti flokkurinn er jákvæð 

hegðun, en í henni felst að fylgja reglum, aðlaga sig að viðmiðum innan kennslustofu, halda 

friðinn og skrópa ekki, né koma sér í vandræði. Í öðru lagi er um að ræða þátttöku í námi, sem 

felst í því að læra og vinna verkefni. Þá er verið að tala um hegðun á borð við að leggja 

eitthvað á sig, einbeitingu, spyrja spurninga og taka þátt í umræðum. Í þriðja lagi er þátttaka í 

skólatengdum athöfnum, svo sem íþróttum og stjórnun skólans. Þetta er svipuð skipting og 

hjá Finn um vaxandi stig þátttöku sem fjallað var um hér að framan. Í rannsóknum er 

hegðunarleg skuldbinding oft mæld með því að skoða hversu mikið nemendur taka þátt í 

námslegum athöfnum ásamt öðru skólastarfi, hversu vel þeir mæta og hve vel þeir fylgja 

reglum. Aðrir skoða neikvæða hegðun nemenda og eru því að skoða hversu óskuldbundnir 

þeir eru. Algengasta aðferðin við rannsóknir af þessu tagi er spurningalistar fyrir kennara en 

einnig fyrir nemendurna sjálfa (Fredricks o.fl., 2004).  

Tilfinningaleg skuldbinding á við um tilfinningalega svörun nemenda innan 

kennslustofunnar en þá er átt við það að sýna áhuga, hvort þeim leiðist, séu hamingjusamir, 

leiðir eða kvíðnir. Aðrir rannsakendur mæla tilfinningalega skuldbindingu með því að mæla 

tilfinningalega svörun gagnvart kennurum og skólanum sjálfum. Finn notaði hugtakið 

samsömun yfir tilfinningalega skuldbindingu, að finnast maður vera hluti af stærri hópi. 

Umræðan um innri hvatir og áhugasvið sem var til umfjöllunar í kaflanum um innri 

áhrifaþætti, tengist vel umræðunni um tilfinningalega skuldbindingu. Hugtakið flæði í 

kenningu Nakamura og Csikzentmihalyi (2002) sem fjallað var um að framan, er gott dæmi 

um mjög mikla tilfinningalega skuldbindingu einstaklings gagnvart viðfangsefninu. Í 

rannsóknum er tilfinningaleg skuldbinding oft skoðuð með því að spyrja um viðhorf nemenda 

og tilfinningar þeirra til skólans, starfsfólks skólans og námsins sjálfs. Sumar rannsóknir bæta 

einnig við spurningum um líðan hvers og eins í skólanum og er þá átt við tilfinningar á borð 

við að vera glaður eða leiður. Leið Finn og fleiri er að skoða samsömun með skólanum, þá er 

samband nemenda við kennara og hvernig gildi nemendur hafa varðandi ólík fög skoðuð. 

Þetta eru því aðeins ólíkar aðferðir sem allar hafa það þó að markmiði að skoða 

tilfinningalega skuldbindingu nemenda (Fredricks o.fl., 2004).  

Sá þáttur sem Finn fjallaði ekki um í líkönum sínum, samanber umfjöllun hér að framan, 

um samsömun og þátttöku, er þáttur sem Fredricks og félagar (2003; 2004) kalla, 

vitsmunalega skuldbindingu. Með vitsmunalegri skuldbindingu eiga þeir við mikla 

sjálfsstjórn, festu og vilja, til að ljúka verkefnum og hlutum sem jafnvel er ekki nauðsynlegt 

að ljúka. Þeir sem búa yfir mikilli vitsmunalegri skuldbindingu vilja gera meira en krafist er af 

þeim og hafa mikla löngun til þess að takast á við áskoranir. Þessi vitsmunalega skuldbinding 

tengist mjög sjálfræðiskenningu Deci og Ryan (2000) um hvatningu sem fjallað var um hér að 

framan. Í þeirri kenningu var einnig fjallað um mikilvægi þess að viðhalda og hámarka 

áskoranir.  

Í kenningu Skinner, Connell og Wellborn (1990) var því haldið fram að fólk sem væri með 

mikla vitsmunalega skuldbindingu væri flinkt í að leysa vandamál. Þeir kysu frekar meiri 

vinnu og tækju á mistökum með jákvæðu hugarfari. Til að skoða vitsmunalega skuldbindingu 

er einnig hægt að skoða hvort nemendur kjósi erfiðari vinnu, sjálfstæði í vinnubrögðum og 

hvernig þeir takist á við vonbrigði og mistök. Hins vegar eru ekki til margar rannsóknir sem 

fjalla um vitsmunalega skuldbindingu. Einhverjir rannsakendur hafa þó tengt vitsmunalega 

skuldbindingu við markmiðakenningar sem einnig var fjallað um hér að framan. Þá eru 

markmið mæld með því að skoða hversu skuldbundinn nemandinn er í að skilja hluti og læra 

eitthvað nýtt frekar en að fá bara góðar einkunnir eða líta út fyrir að vera klár. Nemendur eru 

þá einnig spurðir út í það hvernig þeir setja sér markmið, hvernig þeir skipuleggi sig og 

hvernig þeir fylgjast með og þróa vitsmunalega eiginleika sína (Fredricks o.fl., 2004).  

Þá sálfræðilegu fjárfestingu sem nemendur leggja í námið sitt, eða það sem kalla má 

vitsmunalega skuldbindingu, er ekki auðvelt að mæla. Þannig hefur skuldbinding sem 

hugsmíð verið notuð til að lýsa innri gæðum einbeitingar og fyrirhafnar nemenda við að læra. 

Skuldbindingu er hægt að mæla með því að skoða hve miklum tíma nemandi ver í verkefni 

tengdum námi, hversu mikið hann tekur þátt í námstengdri vinnu, hversu vel hann mætir í 

skólann, birtingarmynd einbeitingar hans og ákafleika áhuga hans og því hversu mikil 

umhyggja fer í að ljúka verkefnum. Þessir þættir geta þó allir bent til einhvers annars en 

skuldbindingar nemenda, en eins og kom fram hér að framan þá er oft fín lína á milli þeirra 

nemenda sem eru skuldbundnir náminu og þeirra nemenda sem einungis vilja klára verkefnin 

og fá góðar einkunnir, en leggja ekkert aukalega fram eða gefa meira af sér en þarf. Hins 

vegar hafa mælingar á hugtakinu skuldbinding ekki tekið fyrir þá færni og þekkingu sem 

nemendur eiga að búa yfir að loknu ákveðnu námi og þannig haldið þeim þáttum frá sem gætu 

verið skýrðir af öðru en skuldbindingu (Newmann o.fl., 1992). 

 

1.2 Tengsl skuldbindingar við námsgengi 

Skuldbinding tengist námsgengi nemenda, bæði námsárangri og hugsanlegu brotthvarfi úr 

námi. Sérstaklega hefur verið sýnt fram á jákvæð tengsl á milli hegðunarlegrar skuldbindingar 

og námsárangurs. Með öðrum orðum þá gengur þeim nemendum að jafnaði betur í námi sem 

eru meira hegðunarlega skuldbundnir námi sínu og öfugt (Archambault, Janoz, Fallu og 

Pagani, 2009; Fredricks o.fl., 2004; Finn og Rock, 1997). Rannsóknir hafa einnig sýnt fram á 

að langvarandi hegðunarleg skuldbinding, sérstaklega sú sem hefst snemma á skólagöngu, 

hefur jákvæð áhrif á námsárangur nemenda, alla skólagönguna sem og brotthvarf þeirra frá 

námi (Fredricks, Blumenfeld, Fiedel, and Paris, 2003). Hins vegar eins og Slavin (1999) benti 

á, þá er ekki öruggt að öllum nemendum vegni vel síðar meir í námi, þrátt fyrir að hafa fengið 

háar einkunnir og gengið vel snemma á skólagöngunni. Það sé þó líklegra að þeim sem 

gengur illa og finnst þeim mistakast snemma á skólagöngunni muni áfram ganga illa sé ekki 

gripið til ráðstafana og viðeigandi aðstoð veitt.  

Þeir nemendur sem eiga við hegðunarvanda að stríða fá að jafnaði lægri einkunnir úr 

prófum (Finn og Rock, 1997) auk þess sem þeir nemendur sem verja minni tíma en meiri í 

heimanám fá slakari einkunnir á prófum (Glanville og Wildhagen, 2006). Í rannsókn Lauru 

Parn (2006) kom í ljós að þeir nemendur sem náðu hárri einkunn á prófi daginn eftir kennslu 

ákveðins efnis, hefðu verið skuldbundnir í þeim tíma sem kennslan fór fram. Auk þess var 

tekið tillit til þátttöku nemenda í kennslustundinni, hversu mikið þeir útskýrðu fyrir 

jafningjum sínum og hversu vel þeir sinntu heimanámi sínu. Nemendur voru einnig beðnir um 

að gefa sjálfum sér einkunn fyrir þessa þætti skuldbindingar. Á meðan á rannsókninni stóð 

mátu þeir sig hærra og hærra, gáfu sér hærri einkunn eftir því sem lengra leið á rannsóknina, 

sem hugsanlega mætti tengja að einhverju leyti við aukna trú á eigin getu í námi, þó það hafi 

ekki verið skoðað sérstaklega.  

Voelkl (1997) fékk þær niðurstöður í rannsókn sinni að tengsl væru á milli tilfinningalegrar 

skuldbindingar og námsárangurs. Einnig voru jákvæð tengsl á milli vitsmunalegrar 

skuldbindingar og námsárangurs, það er að segja þeir nemendur sem voru tilbúnir til að leggja 

mikið á sig og gera meira en þurfti, sýndu betri námsárangur en aðrir nemendur. Einnig hafa 

fundist jákvæð tengsl í öðrum rannsóknum hvað varðar vitsmunalega skuldbindingu og 

námsárangur. Börn sem höfðu stjórn á eigin einbeitingu og tengdu nýja þekkingu við það sem 

þau kunnu fyrir sýndu betri námsárangur en börn sem gerðu það síður (Fredricks o.fl., 2004). 

Flestar rannsóknir á tengslum skuldbindingar við brotthvarf frá námi snúa að áhrifum 

hegðunarlegrar skuldbindingar nemanda á ákvörðun hans um að hætta í námi. Rannsóknir 

hafa sýnt fram á að nemendur sem á endanum hættu í námi unnu minni heimavinnu, lögðu 

minna á sig í skólanum, tóku minni þátt í atburðum innan skólans og áttu frekar við 

agavandamál að stríða, en jafnaldrar þeirra (Rumberger og Palardy, 2005). Aðrar rannsóknir 

hafa sýnt fram á tengsl hegðunarlegrar skuldbindingar við brotthvarf á þann hátt að þeir sem 

skrópa oftar og eru oftar látnir sitja eftir í tíma eru í meiri hættu á brotthvarfi frá námi en 

jafnaldrar þeirra (Finn, Pannozzo og Voelkl, 1995). Enn aðrar rannsóknir hafa sýnt fram á að 

þeir nemendur sem taka þátt í frístundum innan skólans séu í minni áhættu á að hætta í námi 

(Tinto 1997; Skinner, Connell og Wellborn, 1991). Færri rannsóknir hafa skoðað 

tilfinningalega skuldbindingu í tengslum við brotthvarf. Hins vegar hefur verið sýnt fram á að 

það minnki áhættu á brotthvarfi frá námi ef nemandi er í góðu sambandi við kennara sinn og 

jafningja (Fredricks o.fl., 2004).  

Kristjana Stella Blöndal og Sigrún Aðalbjarnardóttur (2012) gerðu rannsókn á íslenskum 

unglingum sem þær fylgdu eftir frá fjórtán ára aldri og til tuttugu og tveggja ára. 

Einstaklingunum var skipt í fjóra hópa eftir námsárangri við fimmtán ára aldur og stöðu 

menntunar við tuttugu og tveggja ára aldur. Þeim sem sýndu góðan námsárangur á 

samræmdum prófum í 10. bekk var skipt í tvennt, það er þá sem höfðu lokið námi úr 

framhaldskóla 22 ára eins og vænta mátti og þá sem þrátt fyrir góðan árangur höfðu ekki lokið 

framhaldsskólanámi. Þeim sem höfðu sýnt slakan námsárangur í 10. bekk var jafnframt skipt í 

tvo hópa, það er þá sem þrátt fyrir lélegan árangur höfðu lokið framhaldsskóla 22 ára og þá 

sem eins og vænta mátti höfðu ekki lokið. Niðurstöður rannsóknar þeirra sýndu meðal annars 

fram á að hegðunarleg skuldbinding sem og tilfinningaleg var ólík eftir menntaleiðum. Þeir 

sem voru í áhættuhópi við fjórtán til fimmtán ára aldur, en fóru menntaleið sem ekki var búist 

við og voru búnir að ljúka framhaldsskólaprófi við tuttugu og tveggja ára aldur, sýndu minni 

neikvæða hegðun og meiri samsömun með skólanum sínum en þeir sem höfðu hætt í námi. 

Að sama skapi sýndu þeir sem stóðu sig vel í námi við fjórtán til fimmtán ára aldur en fóru 

óvænta menntaleið og höfðu ekki lokið framhaldsskólanámi við tuttugu og tveggja ára aldur 

meiri neikvæða hegðun og minni áhuga á námi en aðrir í þeirra hópi sem búist var við að 

myndu klára framhaldsskólanám fyrir tuttugu og tveggja ára aldur. Niðurstöður leiddu einnig 

í ljós að strákar sem komu frá heimilum með lágar tekjur voru almennt minna skuldbundnir 

námi en aðrir nemendur. 

 

1.3 Tengsl skuldbindingar við persónu- og fjölskylduþætti 

Í umfjöllun hingað til hefur verið fjallað um hvað liggur að baki hugtakinu skuldbinding og 

hvaða áhrif hún getur haft á velgengni og velferð barna í skólakerfinu, hvað varðar 

námsgengi. Mikilvægi hugtaksins ætti því að vera orðið nokkuð ljóst. En hvað er hægt að gera 

til að stuðla að aukinni skuldbindingu hjá nemendum í námi þeirra og skóla? Til þess að svara 

þeirri spurningu er nauðsynlegt að skoða hugsanleg tengsl skuldbindingar við nokkra 

persónu- og fjölskylduþætti. Í þessum kafla verður fjallað um trú á eigin getu í námi, ánægju 

með námsbrautarval, þátttöku foreldra í námi barna sinna og bakgrunn nemenda.  

 

1.3.1 Trú á eigin getu 

Fræðimenn sem sett hafa fram kenningar um væntingar (e. expectancy) hafa lýst þeim sem 

hugsanlegum áhrifavaldi á skuldbindingu fólks. Væntingar eiga við hugmyndir hvers og eins 

um eigin getu og eigið gengi. Þessar væntingar geta verið tengdar árangri eða mistökum og 

þeirri tilfinningu að geta haft stjórn á útkomunni. Bandura (1977) er einn þessara fræðimanna 

en hann setti fram félagslegt og vitrænt líkan til að lýsa þessu. Oft er kenning hans nefnd 

kenningin um, trú á eigin getu (e. the self-efficacy theory). Kenning Bandura flokkast til 

atferliskenninga (e. behaviorism) og félagsnámskenninga, þar sem markmiðið er ekki 

eingöngu að reyna að útskýra ákveðna hegðun heldur jafnframt að skoða hvernig hægt er að 

breyta henni. Bandura skilgreindi hugtakið sem trú einstaklinga á eigin getu til að skipuleggja 

og framkvæma ákveðna hluti og til að leysa vandamál eða ljúka verkefni. Hann sagði að trúin 

væri mismikil á milli einstaklinga og beindist að mismunandi sviðum.  

Samkvæmt Bandura þá tengist trúin á eigin getu væntingum um árangur eða útkomu. Hann 

skipti væntingum í tvo flokka en sá fyrri er væntingar varðandi útkomu, þar sem einstaklingur 

trúir því að ákveðin hegðun muni leiða til ákveðinna afleiðinga. Síðari flokkurinn er 

væntingar varðandi hæfni, þar sem einstaklingur veltir því fyrir sér hvort hann geti gert það 

sem þarf til þess að fá væntanlega útkomu. Ástæðan fyrir því að Bandura skiptir væntingum í 

þessa tvo flokka er einfaldlega sú að einstaklingur gæti áttað sig á því að ákveðin hegðun 

leiðir til ákveðinnar útkomu en hann gæti ekki trúað því að hann geti hegðað sér eða 

framkvæmt hlutina þannig að útkoman verði á þann veg (Bandura, 1977; Eccles og Wigfield, 

2002).  

Bandura (2002) sagði einnig að markmið sem reyndu eitthvað á, leiddu til aukinnar trúar á 

eigið sjálf og betri frammistöðu í ólíkum verkefnum og viðfangsefnum. Að ganga vel í 

verkefnum efldi trúna og hvetti fólk áfram í að gera enn fleiri hluti vel. Aðrar rannsóknir hafa 

stutt við kenningu Bandura og sýnt fram á að nemendur sem hafa mikla trú á eigin getu og 

háar væntingar varðandi námsárangur sýna fram á skuldbindingu, góðan árangur í námi og 

metnað varðandi starfsval (Eccles og Wigfield, 2002). 

Ýmsir kennismiðir hafa notað kenningar Bandura um trú á eigin getu sem grunn fyrir sínar 

kenningar. Starfsþróunarkenningin SCCT (e. social cognitive theory) (Lent og Brown, 2002; 

2006) byggist til að mynda á þremur lykilþáttum fyrir starfsþróun, en þeir eru trú á eigin getu, 

væntingar um árangur og persónuleg markmið. Í þeirri kenningu er einnig litið til ýmissa 

hindrana sem kunna að koma upp á í þróuninni sem og stuðnings frá öðru fólki. Þeim fannst 

mikilvægt að einstaklingar fengju þá aðstoð sem þeir þyrftu í mótun áhuga þeirra og 

starfsvals. Samkvæmt þeim þá hefur persónuleg reynsla og umhverfi áhrif á nám fólks. 

Væntingar sem það kann að hafa og mat á eigin getu hefur einnig áhrif á þróun áhuga þess. 

Þeir benda ekki aðeins á félagsleg áhrif á áhuga heldur einnig á líffræðileg áhrifin, svo sem 

kyn og erfðir. Hugsanlegar hindranir á vegi einstaklinga hvað varðar náms- og starfsval þeirra 

samkvæmt kenningu þeirra eru til dæmis vanmat á eigin færni eða of háar væntingar til sjálfs 

sín. Þessar hindranir geta valdið fólki erfiðleikum og því getur aðstoð utanaðkomandi aðila 

eins og náms- og starfsráðgjöfum oft komið sér vel (Sharf, 2006; Lent, 2005). 

Aðrir fræðimenn sem skoðað hafa áhrif væntinga og sett fram kenningu þar um eru 

Skinner, Connell og Wellborn (1990). Þeirra kenning fjallar í megindráttum um stjórn, 

árangur og skuldbindingu. Samkvæmt henni fara væntingar einstaklinga um eigin árangur 

eftir því í hversu miklum mæli þeir sjálfir telji sig geta stjórnað því hvort þeir muni ná árangri 

eða mistakist. Í kenningu þeirra kemur fram að einstaklingar búi yfir þrenns konar 

hugmyndum um eigin frammistöðu. Í fyrsta lagi hugmyndina um eigin getu eða hæfni sína, í 

öðru lagi hugmyndina um sjálfsforræði sitt eða stjórnun og í þriðja lagi hugmyndina um þau 

tengsl sem þeir hafa við aðra. Þeir tengdu stjórnun við hæfni, en samkvæmt því ættu börn sem 

telja sig geta stjórnað námsárangri sínum að upplifa sig sem hæfari en þau sem ekki telja sig 

geta stjórnað eigin námsárangri. Þeir sögðu að fullnæging þessara þarfa væri í höndum þeirra 

sem standa börnunum næst, svo sem fjölskyldu og skóla. Þessir aðilar búa til formgerðina í 

kringum börnin, ráði því hversu mikið sjálfsforræði þau hafa og taka þátt í ólíkum athöfnum 

þeirra. Þeir bættu því síðan við að það hvernig þessum þörfum er fullnægt segi til um 

skuldbindingu barnanna gagnvart ólíkum hlutum, svo sem námi. Þegar þörfum barnanna er 

algjörlega fullnægt þá væru þau fullkomlega skuldbundin. 

 

1.3.2 Ánægja með námsbrautarval 

Að velja sér nám við hæfi er eitt af stærstu verkefnum ungmenna. Það er jafnframt eitt stærsta 

viðfangsefni náms- og starfsráðgjafa á öllum skólastigum, að aðstoða og leiðbeina ungu fólki 

við val sitt. Að mörgu er að huga og óvissan getur verið mikil. Ýmsar ástæður geta legið að 

baki ákvarðanatöku unglinga við vali á námsleið eða námsbraut á framhaldsskólastigi. Þeir 

geta, meðal annars, valið sér námsbrautir eftir áhugasviði sínu, vegna góðs félagslífs, krafna 

frá foreldrum og/eða vali vina sinna (Helwig, Arnold, Tan og Boyd, 2003). Markmið flestra er 

þó væntanlega að velja „rétt“ og vera ánægð/ur með það val. Sumir ná þó ekki að uppfylla 

þessi markmið vegna mismunandi ástæðna. Umræðuna um innri hvatir og áhugasvið í kafla 

tvö má tengja við ánægju þeirra með námsbrautarval sitt. Líklegt er að sá einstaklingur sem 

velur námsbraut á skjön við áhugasvið sitt og innri hvatir upplifi þannig meiri óánægju með 

val sitt. 

Í rannsóknunum Ungt fólk, sem gerðar hafa verið reglulega á Íslandi síðan árið 1992, eru 

hagir og líðan barna og unglinga frá 5. til 10. bekk og í öllum árgöngum framhaldsskóla 

skoðuð. Í þeim rannsóknum hafa börn og ungmenni, meðal annars, verið spurð út í það hvort 

þau langi til að hætta í skólanum eða hvort þau langi til að skipta um skóla. Á árunum 2004, 

2007 og 2010 voru fleiri strákar en stelpur sem svöruðu þeim spurningum með 

svarmöguleikanum „á nær alltaf við um mig“. Varðandi spurninguna um að langa til að hætta 

í skólanum voru 8,3% í heildina sem svöruðu annað hvort að það ætti alltaf við um þau eða 

oft. Varðandi spurninguna um að langa til að skipta um skóla voru það 11,7% sem svöruðu 

sömu svarmöguleikum. Í báðum spurningum voru um 60% sem svöruðu því til að það ætti 

nær aldrei við um þau (Hrefna Pálsdóttir, Inga Dóra Sigfúsdóttir, Álfgeir Logi Kristjánsson, 

Margrét Lilja Guðmundsdóttir og Jón Sigfússon, 2011). 

Þær ástæður sem geta legið að baki því að vilja skipta um eða hætta í skóla geta verið 

margvíslegar. Ein af þeim tilgátum sem hafa verið tilteknar í þessari umræðu er ómarkvisst 

námsval. Það hefur verið tengt brotthvarfi frá námi á þann hátt að einstaklingar séu ekki að 

velja sér nám við hæfi. Það er að segja þeir eru að velja sér nám á skjön við áhugasvið sitt og 

velja jafnvel bóknám þótt þeir hafi meiri áhuga á verknámi. Samkvæmt rannsókn Jóns Torfa 

Jónassonar og Kristjönu Stellu Blöndal frá árinu 2007 líkaði um helmingi nýnema í 

framhaldsskólum betur við verklegar greinar í grunnskóla en bóklegar en samt höfðu einungis 

14% þeirra valið að fara í verknám, meðal annars vegna áherslna foreldra þeirra á að þeir 

lykju stúdentsprófi (Forsætisráðuneyti, 2012).  

Í kenningum sínum fjallaði Super (1990) um starfsþróun og starfsþroska og tengdi þau 

hugtök við hvenær og hversu tilbúið fólk væri tilbúið til þess að taka góðar ákvarðanir. Hann 

sá starfsval hvers og eins sem samfellt ferli þar sem einstaklingar velja í samræmi við 

hugmyndir sínar um sjálfa sig. Einstaklingar þurfa að vera tilbúnir til þess að afla sér 

upplýsinga um þau störf sem hentar þeirra áhugasviði og þar með kanna hvaða námsleiðir 

passa þeim best. Ef til vill hafa ekki allir einstaklingar náð þeim starfsþroska sem til þarf í lok 

grunnskóla, til að taka hentugar ákvarðanir varðandi það námsval sem myndi veita þeim hvað 

mesta ánægju.  

1.3.3 Áhrif foreldra á skuldbindingu nemenda 

Það er mjög mikilvægt að nemendur finni fyrir því að foreldrar þeirra vilji taka þátt í námi 

þeirra og veita þeim hvatningu og stuðning. Íslenskar rannsóknir hafa sýnt fram á að þessir 

þættir sem snúa að áhrifum foreldrum geta haft jákvæð áhrif á skuldbindingu nemenda til 

náms og skóla og minnkað líkur á brotthvarfi þeirra frá námi (Jón Torfi Jónasson og Kristjana 

Stella Blöndal, 2002; Kristjana Stella Blöndal og Sigrún Aðalbjarnardóttir, 2009). Samkvæmt 

Bandura (1977) eru foreldrar mjög mikilvægar fyrirmyndir í lífi barna sinna. Sá tími sem 

foreldrar verja með börnum sínum getur skipt miklu máli og haft jákvæð áhrif á námsárangur 

barna og almenna líðan þeirra. En það hversu miklum tíma foreldrar eyða með börnum sínum 

skiptir ekki meginmáli, heldur að þau samskipti sem eiga sér stað á milli foreldra og barna séu 

náin og innihaldsrík. Einnig skiptir máli að foreldrar séu virkir þátttakendur í lífi barna sinna 

og búi yfir ákveðnum væntingum til þeirra hvað varðar námið. Þessar væntingar foreldra til 

náms barna sinna hafa sýnt fram á minni líkur á að börnin hverfi frá námi síðar meir 

(Coleman, 1988).  

Skólinn, foreldrar, félagarnir og fleiri mikilvægir aðilar í lífi ungs fólks hafa flestir 

ákveðnar væntingar hvað varðar nám og gengi þess í skóla. Þessar væntingar geta skilað sér á 

jákvæðan hátt, svo sem í formi hvatningar eða stuðnings. Hins vegar geta þessar væntingar 

einnig orðið neikvæðar séu þær ekki í samræmi við getu og þroska þess sem á í hlut eða ef 

lítið samræmi er á milli væntinga ólíkra aðila. Með miklu ósamræmi á milli væntinga þeirra 

sem standa unglingum næst, getur skuldbinding þeirra til náms og skóla minnkað, námsgengi 

þeirra orðið lakara og þeir jafnvel horfið á brott úr námi (Morse, Anderson, Christenson og 

Lehr, 2004). Caskey (2008) fjallaði um mikilvægi þátttöku foreldra í námi barna sinna og 

sagði hana ásamt stuðningi þeirra auka skuldbindingu nemenda til náms og skóla og hefur auk 

þess jákvæð áhrif á námsgengi þeirra. Það er að segja ef foreldrar taka mikinn þátt í námi 

barna sinna og styðja við bakið á þeim eru auknar líkur á að börnin nái að skuldbinda sig 

náminu sínu og ganga vel í skóla.  

Í rannsóknunum Ungt fólk er meðal annars spurt út í samskipti þátttakenda við foreldra 

sína. Í ljós hefur komið að jákvæð og stöðug samskipti barna og unglinga við foreldra sína 

geta skipt miklu máli hvað varðar líðan þeirra í skóla. Í því samhengi skiptir stuðningur frá 

foreldrum miklu máli. Í rannsóknunum er meðal annars spurt út í hversu auðvelt það sé fyrir 

börnin og unglingana að fá ráðleggingar varðandi námið hjá foreldrum sínum og hvort þau 

tali við foreldra sína. Niðurstöður frá árinu 2010 sýndu að um 60% ungmenna fannst mjög 

auðvelt að fá ráðleggingar frá foreldrum sínum. Það kom ekki fram munur á kynjunum hvað 

þetta varðaði. Hins vegar sögðust stúlkur tala meira almennt séð við foreldra sína en drengir 

(Hrefna Pálsdóttir o.fl., 2011). Í rannsókninni Ungt fólk frá árinu 2004 kom fram að þeir 

nemendur sem eiga auðveldara með að fá ráðleggingar frá foreldrum sínum hvað varðar 

námið sitt, töldu síður að námið væri of þungt (Álfgeir Logi Kristjánsson, Silja Björk 

Baldursdóttir, Inga Dóra Sigfúsdóttir og Jón Sigfússon, 2005).  

Áhrif foreldra hafa einnig verið skoðuð eftir því hvers konar uppeldishætti þeir fylgja. 

Skoðaður hefur verið hugsanlegur munur á milli mismunandi uppeldishátta foreldra og 

mögulegra áhrifa á skuldbindingu barna þeirra, námsárangur þeirra og hugsanlegt brotthvarf 

frá námi. Samkvæmt Baumrind (1991) er um fjórar tegundir uppeldishátta að ræða. Í fyrsta 

lagi eru leiðandi foreldrar (e. authoritative) sem eru hlýir, opnir og styðja vel við bakið á 

börnunum sínum, en eru jafnframt ákveðnir og standa á sínu hvað varðar hegðun barna sinna 

og vilja setja ákveðnar kröfur án þess að vera hamlandi. Í öðru lagi eru stjórnandi foreldrar (e. 

authoritarian) sem eru kröfuharðir og stýrandi en ekki hlýir né móttækilegir. Þeir setja fyrir 

skýrar reglur sem börnin hafa ekkert um að segja. Í þriðja lagi eru undanlátssamir foreldrar (e. 

permissive/indulgent) sem eru mjög móttækilegir og hlýir. Þeir leyfa börnunum að stjórna sér 

mikið til sjálf og eru mildir og forðast deilur. Í fjórða lagi eru afskiptalausir foreldrar (e. 

neglectful) sem eru hvorki móttækilegir né kröfuharðir. Þeir fylgjast ekki með börnunum 

sínum, hvetja þau ekki né sýna þeim hlýju. 

Í rannsókn sinni skoðuðu þær Kristjana Stella Blöndal og Sigrún Aðalbjarnardóttir (2009) 

áhrif foreldra á brotthvarf barna sinna út frá líkani Baumrind um uppeldishætti. Niðurstöður 

rannsóknarinnar leiddu, meðal annars, í ljós að börn sem áttu foreldra sem voru leiðandi við 

fjórtán ára aldur voru líklegri en önnur börn sem áttu foreldra innan hinna þriggja 

uppeldisháttanna á að hafa lokið námi á framhaldsskólastigi við tuttugu og tveggja ára aldur. Í 

rannsókninni kom fram að uppeldishættir foreldra spáðu betur fyrir um brotthvarf en þátttaka 

foreldra í skólagöngu barnsins þó að sú breyta sé einnig mjög mikilvæg í þessu samhengi þar 

sem hún getur einnig minnkað líkur á brotthvarfi.  

Í rannsókn Jóns Torfa Jónassonar og Kristjönu Stellu Blöndal (2002) var mikilvægi 

hvatningar og stuðnings frá foreldrum, hvað varðar nám barna þeirra, ennfremur undirstrikað. 

Því meira sem foreldar taka þátt í námi barna sinna, veiti þeim jákvæða athygli og styðji við 

bakið á þeim, því minni líkur voru á brotthvarfi barnanna frá námi og skóla.  

Finn (1993) beindi sjónum sínum sérstaklega að þátttöku foreldra í námi barna sinna í 

rannsókn sinni þar sem hann mældi sex meginþætti sem hann taldi endurspegla hversu mikið 

foreldrar tækju þátt hvað varðaði nám barna þeirra. Í fyrsta lagi svöruðu börnin spurningu um 

hversu oft foreldrar þeirra athuguðu hvort þau væru búin með heimanámið. Í öðru lagi 

svöruðu þau spurningu um hversu oft umræður um skólamál ættu sér stað á milli þeirra og 

foreldra sinna og hvort þeir tækju þátt í að skipuleggja frekara nám þeirra. Í þriðja lagi voru 

foreldrar spurðir að því hversu oft þeir töluðu við börn sín um reynslu þeirra í skólanum og 

framtíð þeirra í námi. Í fjórða lagi svöruðu börnin spurningum um það hvort þau hefðu 

sérstakan stað til þess að stunda nám sitt á heimilinu og hvort til staðar væru blöð, orðabækur 

og fleira sem náminu gæti tengst. Í fimmta lagi svöruðu foreldrar spurningu um hversu oft 

þeir hefðu samband við skólann til að ræða um gengi barna sinna. Í sjötta lagi svöruðu 

foreldrar spurningu um það hvort þeir mættu á foreldrafundi, tækju þátt í sjálfboðaliðastarfi 

innan skólans eða þess háttar. Heildarniðurstöður þessa hluta rannsóknarinnar leiddi meðal 

annars í ljós að þátttaka foreldra sem tengdist börnunum sjálfum hafði jákvæð áhrif á 

námsárangur barnanna. Það er fyrstu fjórir þættirnir mældust með jákvæða fylgni við 

námsárangur. Hins vegar höfðu síðustu tveir þættirnir sem snéru að samskiptum foreldra við 

skólann sjálfan, ekki áhrif á námsárangur. Nemendur sem bjuggu við betri kost heima við, 

bæði hvað varðar aðstöðu og samskipti við foreldra sína voru líklegri til að standa sig betur í 

námi en nemendur sem ekki höfðu slíkan aðbúnað.  

Fan og Chen (2001) komust hins vegar að því með sinni rannsókn að væntingar foreldra til 

námsárangurs barna sinna hefðu sterkari tengsl við raunverulegan námsárangur en annars 

konar þátttaka í námi barna þeirra. Þær niðurstöður ásamt öðrum eru vissulega merkilegar og 

hverjar um sig mikilvægar í umfjöllun um hugsanleg áhrif foreldra á skuldbindingu barna 

sinna til náms og skóla.  

   

1.3.4 Bakgrunnur nemenda 

Eins og fjallað hefur verið um hér að framan getur hvers kyns þátttaka nemanda innan sem 

utan kennslustofu skipt miklu máli hvað varðar skuldbindingu þeirra til náms og skóla og 

viðhalds á henni. Í kennslustofum á formleg kennsla sér langoftast stað. Þar eru samskipti 

kennara við nemendur sína hvað mest og reynsla nemenda af námi sínu mótast mikið til af 

þeirri reynslu sem þeir öðlast innan veggja hennar. Fyrir marga nemendur er kennslustofan 

staðurinn þar sem námslegu og félagslegu þættirnir mætast. Það þýðir að fyrir marga 

nemendur verður þátttaka og félagsleg samlöðun að eiga sér stað innan þeirra veggja (Tinto, 

1997).  

Samspilið á milli kennara og nemenda er sérstaklega mikilvægt innan kennslustofanna. 

Oftar en ekki spilar þar kyn nemanda stórt hlutverk, bæði hvað varðar hegðun nemandans og 

viðhorfs kennarans í hans garð. Eðlishyggja um mun á milli kynjanna sem og 

hugsunarhátturinn um ólíkar þarfir þeirra á sér langa sögu í hugum og hefðum fólks 

(Bredesen, 2004). Stelpur eiga auðveldara en strákar með að aðlaga sig að nýju umhverfi 

skólans sem og að fylgja settum reglum innan hans. Í Jafnréttishandbókinni eftir Hafstein 

Karlsson og Stefaníu Traustadóttur (2000) er fjallað um að strákar séu í meirihluta hvað 

varðar námsörðugleika á borð við lesblindu. Þeir séu einnig sex sinnum líklegri til að vera 

ofvirkir en stelpur. Í mörgum tilfellum er neikvæðari athygli frekar beint að strákum en 

stelpum þar sem þeir geti oft verið fyrirferðarmeiri í skólastofunni. Í þessari umræðu er einnig 

talað um að stelpur fái síður þá aðstoð sem þær þurfa í námi þar sem það falli ekki að ímynd 

stelpna sem námsmenn. Í grein sinni frá 1998 skrifaði Hafsteinn Karlsson um ólík viðhorf 

kynjanna í garð skólans. Þar segir að stelpur tengi skóla við lærdóm, vinnu, hugsanir, hlustun, 

uppgötvanir og fleira en strákar við leiðindi, keppni, afsakanir, vanlíðan og fleira.  

Stelpur standa sig oftar en ekki betur námslega en strákar. Þær fá hærri einkunnir og eru í 

meirihluta í nemendahópum á framhaldsstigum menntunar. Sumir hafa tengt það við 

ofangreinda umræðu um ólíka hegðun kynjanna og viðhorf kennara til þeirra. Í rannsókn 

Andrew J. Martin frá 2003 segir að stelpur sjái meiri tilgang með skólagöngu en strákar. Þær 

eru einnig marktækt hærri en strákar hvað varðar einbeitingu í lærdómi, skipulagningu, 

úthaldi og trú á eigið sjálf. Þetta eru, meðal annarra, mikilvægir þættir sem geta stuðlað að 

árangursríku námi og hvatt nemendur áfram. Með öðrum orðum, þá er hægt að segja að 

stelpur búi yfir meiri hvatningu hvað varðar flestallar hliðar náms en strákar. Strákar hafa 

meiri tilhneigingu en stelpur til að skemma fyrir sjálfum sér í námi, til dæmis með því að 

sleppa því að læra fyrir próf og vera óvissir um hvað þeir geta gert til að standa sig betur í 

námi. Rannsóknir hafa einnig sýnt að stelpur taka meiri þátt en strákar í námslegum athöfnum 

innan skóla og utan auk þess að verja meiri tíma og orku í heimanám og aðra námstengda 

vinnu. Þetta eru mikilvægir þættir sem hafa sýnt fram á jákvæð tengsl við skuldbindingu 

(Kinzie, Gonyea, Kuh, Umbach, Blaich og Korkmaz, 2007).   

Hvað varðar brotthvarf frá námi, þá eru strákar í meirihluta þeirra sem hverfa á brott úr 

námi á framhaldsskólastigi. Við 24 ára aldur hafa um 50% stráka ekki lokið 

framhaldsskólaprófi en 40% stelpna. Fleiri stelpur ljúka einnig stúdentsprófi en strákar eru í 

meirihluta þeirra sem ljúka verklegu námi (Jón Torfi Jónasson og Kristjana Stella Blöndal, 

2002).  

Fleiri bakgrunnsþættir en kyn geta haft áhrif á skuldbindingu, nám og hugsanlegt 

brotthvarf frá því. Þar má meðal annars nefna menntun foreldra. Í rannsókn Jóns Torfa 

Jónassonar og Kristjönu Stellu Blöndal (2002) hafði menntun foreldra mikil áhrif á 

menntunarstig barna þeirra. Því hærra sem menntunarstig foreldra var, því líklegra var að börn 

þeirra myndu einnig ljúka hærra menntunarstigi. Þau börn sem áttu foreldra sem höfðu lokið 

háskólaprófi voru líklegri til að hafa sjálf lokið framhaldsskólaprófi. Eins voru þau börn sem 

áttu foreldra sem ekki höfðu lokið framhaldsskólaprófi líklegri til að hafa ekki sjálf lokið 

framhaldsskólaprófi. 

Eins og fjallað hefur verið um hér að framan, þá getur skuldbinding haft jákvæð áhrif á 

námsárangur. Það er þó einnig svo að fyrrum jákvæður námsárangur getur haft jákvæð áhrif á 

skuldbindingu nemenda til náms og skóla. Í fyrrgreindri rannsókn Jóns Torfa Jónassonar og 

Kristjönu Stellu Blöndal (2002) reyndist árangur í samræmdu grunnskólaprófum í 10. bekk 

áhrifaþáttur fyrir skuldbindingu og brotthvarf frá námi. Í rannsókn Sigrúnar Aðalbjarnardóttur 

og Kristjönu Stellu Blöndal (2005) kom fram að þeim sem gekk betur á samræmdu prófi í 

íslensku í 10. bekk voru líklegri til að hafa lokið framhaldsskólaprófi en þeim sem gekk verr. 

Einnig kom í ljós í annarri rannsókn Jóns Torfa Jónassonar o.fl. frá árinu 1992 að 

brotthvarfshópurinn hafði marktækt lægri einkunnir á samræmdu prófum í 10. bekk en þeir 

sem höfðu útskrifast úr framhaldsskólum (Gerður G. Óskarsdóttir, 2000).  

 

Í ljósi allrar ofangreindrar umræðu og með markmið rannsóknarinnar að leiðarljósi eru 

tilgátur rannsóknarinnar eftirfarandi:  

 

Gert er ráð fyrir að trú á eigin getu í námi, ánægja með námsbrautarval og þátttaka foreldra í 

námi barna sinna spái jákvætt fyrir um hegðunarlega, tilfinningalega og vitsmunalega 

skuldbindingu framhaldsskólanemenda til náms og skóla. Með öðrum orðum, þá er þess 

vænst að því meiri trú sem nemendur hafa á eigin getu í námi, því ánægðari sem þeir eru með 

námsbrautarval sitt og því meiri þátt sem foreldar þeirra taka í námi þeirra því skuldbundnari 

eru þeir námi sínu og skóla hegðunar-, tilfinninga- og vitsmunalega. Gert er ráð fyrir að þessi 

tengsl komi fram að teknu tilliti til fyrri námsárangurs á samræmdu íslenskuprófi í 10. bekk, 

kyns og menntunar foreldar. 

2. Aðferð 

 
Markmið rannsóknarinnar er að kanna hvort ánægja nemenda með námsbrautarval, trú þeirra 

á eigin getu í námi, fyrri námsárangur, þátttaka foreldra þeirra í námi þeirra, kyn þeirra, aldur 

og menntun foreldra þeirra, geti spáð fyrir um skuldbindingu nemenda í framhaldsskólum á 

Íslandi gagnvart námi þeirra og skóla. Skuldbinding er mikilvægt hugtak í umræðu um 

brotthvarf nemenda frá skóla eins og komið hefur fram. Í þessum kafla ritgerðarinnar verður 

fjallað um þátttakendur rannsóknarinnar, mælitækið sem lagt var fyrir, framkvæmd og 

tölfræðilega úrvinnslu.  

 

2.1 Þátttakendur 

Þessi rannsókn byggir á gögnum úr langtímarannsókn Jóns Torfa Jónassonar og Kristjönu 

Stellu Blöndal sem kallast Skilvirkni íslenskra framhaldsskóla. Spurningalisti var lagður fyrir 

tvö úrtök nemenda úr öllum framhaldsskólum landsins annars vegar á tímabilinu febrúar til 

mars 2007 og hins vegar fyrir nýnema í nóvember 2007. Í heildarúrtaki voru 5238 nemendur, 

þar af 3812 í meginfyrirlögn og 1426 í nýnemafyrirlögn. Af þessum svöruðu 3990 nemendur 

listanum og var svarhlutfallið því 76,2%. Tekið var tilviljunarúrtak áfanga eða bekkja, eftir 

því hvað átti við í viðkomandi skóla. Einn eða tveir hópar voru valdir með tilviljun á hverju 

námsári. Í stærri skólum voru teknir tveir hópar á hverju ári, í skólum í millistærð var 

tilviljunarkennt í helmingi tilfella teknir tveir hópar og í helmingi tilfella einn hópur. Í skólum 

þar sem bæði var boðið upp á bóknám og verknám var tekinn einn hópur úr hvorum flokki 

fyrir sig á hverju námsári. Viðbótarúrtak var tekið í skólum þar sem starfrækar voru almennar 

deildir, nokkur fjöldi nýbúa eða nemendur með lestrarvanda til að ná til þeirra nemenda. Þessi 

rannsókn nær til 3064 nemenda á aldrinum 15 til 19 ára (fæddir 1988-1992) úr öllum 

framhaldsskólum landsins, 1469 pilta (48%) og 1595 stúlkna (52%).  

 

2.2 Mælitæki 

Í spurningalistanum var spurt um ýmsa þætti er tengjast námi og daglegu lífi 

framhaldsskólanema. Þátttakendur voru meðal annars beðnir um að svara spurningum um 

viðhorf þeirra til skólans, námsvenjur, afstöðu til náms og skólans, stuðning foreldra, þátttöku 

í félagslífi og vinnu með námi og fleira. Í þessari rannsókn voru spurningar úr listanum sem 

beindust að trú á eigin getu, ánægju með námsbrautarval í framhaldsskóla, þátttöku foreldra í 

námi þeirra, menntun foreldra og skuldbindingu til náms og skóla notaðar til nánari 

greiningar. Niðurstöður þáttagreininga mælinganna á trú á eigin getu í námi, afstöðu til 

námsbrautarvals og þátttöku foreldra í námi nemendanna ásamt skuldbindingu til náms og 

skóla eru kynntar í upphafi niðurstöðurkaflans. Jafnframt voru notaðar upplýsingar um 

íslenskueinkunn í samræmdu prófi í 10. bekk. 

Íslenskueinkunn í samræmdu prófi í 10. bekk. Upplýsingar um einkunn þátttakenda í 

samræmdu prófi í íslensku í 10. bekk fengust frá Námsmatsstofnun. Notaðar voru 

normaldreifðar einkunnir á kvarðanum 0 til 60, þar sem meðaltalið var 30 og staðalfrávikið 

10. 

Menntun foreldra. Spurt var um menntun beggja foreldra. Svarmöguleikarnir voru fimm, 

grunnskólapróf eða annað skyldunám, iðnnám eða annað starfsnám, bóklegt 

framhaldsskólapróf, háskólapróf og önnur menntun. Í þessari rannsókn var breytunni skipt í 

þrjá flokka, grunnskólapróf, framhaldsskólapróf og háskólapróf og byggist matið á menntun 

þess foreldris sem hefur lokið hærra menntastigi ef um mismunandi stig er að ræða. Í 

aðhvarfsgreiningu voru notaðar svokallaðar vísibreytur þar sem nemendur sem áttu foreldra 

sem höfðu lokið grunnskólaprófi voru annars vegar bornir saman við þá nemendur sem áttu 

foreldra sem höfðu lokið framhaldsskólaprófi og hins vegar þá sem áttu foreldra sem höfðu 

lokið háskólaprófi. 

Trú á eigin getu í námi. Trú á eigin getu í námi var mæld með þremur atriðum. 

Svarmöguleikarnir voru á fjögurra punkta kvarða sem náði frá „mjög ósammála“ til „mjög 

sammála“. Dæmi um atriði voru: „Mér finnst ég vera vel undirbúin(n) undir námið sem ég er 

í“ og „ég hef trú á því að ég geti ráðið við námið sem ég er í nú“. Því hærri sem gildin voru 

því meiri trú höfðu nemendur á eigin getu í námi.  

Ánægja með námsbrautarval. Fjögur atriði voru notuð til að meta ánægju með 

námsbrautarval. Í þremur af fjórum atriðum voru svarmöguleikar „já“ eða „nei“. Dæmi um 

atriði voru: „Ég hef velt því fyrir mér að skipta um námsbraut/deild“ og „mér finnst vanta 

námsbraut/deild sem hentar mér“. Eitt atriði af fjórum var mælt á fimm punkta kvarða sem 

náði frá „mjög ósammála“ til  „mjög sammála“ en það atriði er; „Ég er sannfærð/ur um að ég 

hef valið rétta námsbraut“. Til að öll atriðin yrðu með sama kvarða fyrir svarmöguleika voru 

breyturnar staðlaðar með tilliti til svarmöguleika. Því hærri sem gildin voru því ánægðari voru 

nemendur með námsbrautarval sitt. 

Þátttaka foreldra í námi. Breytan þátttaka foreldra í námi var mæld með þremur atriðum. 

Svarmöguleikarnir voru á fimm punkta kvarða sem náði frá „aldrei“ til „alltaf“. Dæmi um 

atriði voru: „Ég ræði skólann og nám mitt við foreldra mína“ og „foreldrar mínir sýna því 

áhuga sem ég er að læra í skólanum“. Því hærri sem gildin voru því meira tóku foreldrar þátt í 

námi barna sinna. 

Skuldbinding gagnvart námi og skóla. Í þessari rannsókn var unnið með þrjár meginvíddir 

skuldbindingar, það er hegðunarlega, tilfinningalega og vitsmunalega skuldbindingu. Það er í 

samræmi við niðurstöður samantektar Fredricks og félaga (2004) um að skuldbinding sé 

markþætt hugtak og mikilvægt sé að rannsaka hverja vídd sérstaklega. Atriði  um 

skuldbindingu nemenda gagnvart námi og skóla voru 16 talsins.  

Hegðunarleg skuldbinding gagnvart námi og skóla náði yfir neikvæða skóla- og 

námshegðun og samanstóð af fimm atriðum. Þátttakendur voru beðnir um að svara 

spurningum á fimm punkta kvarða um hversu oft ákveðnar fullyrðingar áttu við þá en 

kvarðinn náði frá „aldrei“ til „alltaf“. Dæmi um atriði voru: „Ég skrópa í kennslustundum“ og 

„ég er illa undirbúin/n fyrir kennslustundir“. Atriðum var snúið þannig að því hærri sem 

gildin voru því meiri var hegðunarleg skuldbinding svarenda í námi og skóla. 

Tilfinningaleg skuldbinding gagnvart námi og skóla var mæld með sex atriðum. 

Þátttakendur voru beðnir um að svara spurningum á fimm punkta kvarða sem náði frá „mjög 

ósammála“ til „mjög sammála“. Dæmi um atriði voru: „Mér líkar vel við námið sem ég er í 

nú“ og „það er góður andi í skólanum“. Því hærri sem gildin voru því meiri var tilfinningaleg 

skuldbinding nemenda gagnvart námi og skóla.  

Vitsmunaleg skuldbinding gagnvart námi og skóla var mæld með fjórum atriðum. 

Þátttakendur voru beðnir um að svara spurningum á fimm punkta kvarða sem náði frá „mjög 

ósammála“ til „mjög sammála“. Dæmi um atriði voru: „Mér finnst líklegt að ég haldi áfram 

námi eftir framhaldsskóla“ og „ef mér byðist gott starf í dag þá myndi ég hætta í 

framhaldsskóla“. Því hærri sem gildin voru því meiri var vitsmunaleg skuldbinding nemenda 

til náms og skóla.  

 

2.3 Framkvæmd 

Haft var samband við skólastjórnendur allra framhaldsskóla landsins í desember 2006, þeim 

kynnt rannsóknin og þeir beðnir um leyfi til að skólarnir tækju þátt í rannsókninni. Allir 

skólastjórnendur gáfu leyfi fyrir rannsókninni. Foreldrum nemenda sem voru yngri en átján 

ára var sent bréf þar sem óskað var eftir þátttöku barna þeirra í rannsókninni og þeir beðnir að 

hafa samband ef þeir höfnuðu þátttöku. Einungis 22 foreldrar höfnuðu þátttöku barna sinna. 

Rannsóknin var tilkynnt til Persónuverndar og farið var með allar upplýsingar könnunarinnar 

sem trúnaðarmál.  

Félagsvísindastofnun Háskóla Íslands sá um framkvæmd rannsóknarinar og sá hún einnig 

um fyrirlagnir spurningalistans á höfuðborgarsvæðinu. Á landsbyggðinni sá starfsfólk 

skólanna um að leggja fyrir listana og senda til Félagsvísindastofnunar. Fyrirleggjendur 

fylgdu stöðluðum leiðbeiningum um fyrirlögn. Útskýrt var fyrir nemendum að þeim bæri 

hvorki skylda til að svara listanum í heild sinni né einstökum spurningum hans. Listinn var 

síðan lagður fyrir í tilteknum kennslustundum í febrúar, mars og nóvember 2007. 

 

2.4 Tölfræðileg úrvinnsla 

Frumbreytur þessarar rannsóknar eru sjö talsins, trú á eigin getu í námi, ánægja með 

námsbrautarval og þátttaka foreldra auk íslenskueinkunnar í samræmdu prófi í 10. bekk og 

bakgrunnsbreytanna kyns, fæðingarárs og menntunar foreldra. Fylgibreytur eru þrjár, það er 

hegðunarleg, tilfinningaleg og vitsmunaleg skuldbinding gagnvart námi og skóla.  

Við tölfræðilega úrvinnslu gagna var tölfræðiforritið SPSS notað, útgáfa 20. Gerð var 

þátta- og atriðagreining á mælingum rannsóknarinnar. Reiknuð var lýsandi tölfræði, fylgni 

(Pearson‘s r) og marktektarpróf. Til að kanna forspá frumbreyta fyrir skuldbindingu nemenda 

gagnvart námi og skóla var notuð fjölbreytuaðhvarfsgreining (e. multiple regression).  

3. Niðurstöður 

 
Í þessum kafla verða helstu niðurstöður rannsóknarinnar reifaðar. Fyrst verða kynntar 

niðurstöður þátta- og atriðagreininga þriggja frumbreyta og fylgibreyta sem og niðurstöður 

lýsandi tölfræði um dreifingu rannsóknarbreyta og fylgni þeirra á milli. Síðan verður greint 

frá niðurstöðum aðhvarfsgreiningar um forspá bakgrunns nemenda, íslenskueinkunnar í 

samræmdu prófi í 10. bekk, trúar á eigin getu í námi, ánægju með námsbrautarval og þátttöku 

foreldra í námi barna sinna um skuldbindingu nemenda gagnvart námi og skóla. Þrjú 

forspárlíkön voru metin það er fyrir hegðunarlega, tilfinningalega og vitsmunalega 

skuldbindingu.  

 

3.1 Þáttagreining og atriðagreining á spurningum fylgibreyta 

Eftirfarandi niðurstöður þáttagreininga byggja á leitandi þáttagreiningu með 

meginásagreiningu (e. exploratory factor analysis, principal axis) og hornskökkum snúningi 

(e. oblique rotation). Í töflu 1 má sjá niðurstöður þáttagreiningar fyrir frumbreyturnar trú á 

eigin getu, ánægju með námsbrautarval og þátttöku foreldra í námi barns síns og í töflu 3 eru 

kynntar niðurstöður þáttagreiningar fyrir fylgibreyturnar hegðunarlega, tilfinningalega og 

vitsmunalega skuldbindingu. Í töflum 2 og 4 má sjá niðurstöður atriðagreiningar (e. item 

analysis) fyrir sömu breytur. Gögnin uppfylltu skilyrði þáttagreiningar um að fullnægjandi 

fylgni sé á milli breyta skv. prófi Bartletts (p < 0,01) (e. Bartlett´s test of sphericity). KMO 

prófið, (e. Keiser-Meyer-Olkin measure of sampling adequacy) sem segir til um hlutfylgni 

breyta hvor við aðra, var hátt eða 0,85 sem einnig benti til þess að gögnin uppfylltu forsendur 

þáttagreiningar (Einar Guðmundsson og Árni Kristjánsson, 2005). 

Tafla 1. Niðurstöður þáttagreiningar á frumbreytum, trú á eigin getu í námi, 

ánægju með námsbrautarval og þátttöku foreldra

Atriði Þáttur 1 Þáttur 2 Þáttur 3

Trú á eigin getu í námi Ánægja m. námsbr.val Þátttaka foreldra

Mér finnst ég vel undirbúin(n) undir námið sem ég er í 0,82

Ég hef trú á því að ég geti ráðið við námið sem ég er í nú 0,55

Ég er ánægð(ur) með vinnubrögð mín í námi 0,55

Ég er á þeirri námsbraut sem ég vildi helst vera á 0,72

Ég hef velt því fyrir mér að skipta um námsbraut/deild 0,71

Ég er sannfærð(ur) um að ég hafi valið rétta námsbraut 0,66

Mér finnst vanta námsbraut/deild sem hentar mér 0,40

Foreldrar mínir sýna því áhuga sem ég er að læra í skólanum 0,85

Ég ræði skólann og nám mitt við foreldra mína 0,57

Ef ég þarf aðstoð við heimanám get ég leitað til foreldra minna 0,57

 

 

Í töflu 1 má sjá niðurstöður þáttagreiningar fyrir trú nemenda á eigin getu í námi, ánægju 

þeirra með námsbrautarval og mat þeirra á þátttöku foreldra sinna í námi þeirra. Eins og sjá 

má voru þáttahleðslur hverrar spurningar við eigin þátt í öllum tilfellum hærri en 0,30. Séu 

þáttahleðslur lægri en 0,30 er ástæða til að skoða hvort fjarlægja eigi þau atriði úr kvarðanum. 

(Einar Guðmundsson og Árni Kristjánsson, 2005). Í flestum tilvikum voru þáttahleðslurnar 

mun hærri en 0,30 og niðurstöðurnar voru þáttalega hreinar, þar að segja ekkert atriði hlóð 

hátt á fleiri en einn þátt. 

Niðurstöður atriðagreiningar frumbreytanna þriggja eru kynntar í töflu 2. Atriðagreining 

var gerð til að meta áreiðanleika þáttanna. Reiknað var Cronbach‘s alfa fyrir hvern þátt og 

fylgni hverrar staðhæfingar við heildartölu þáttar skoðuð. Því hærri sem fylgnin er, því meiri 

er innri áreiðanleiki mælingarinnar og því líklegra er að þátturinn sé að mæla sömu hugsmíð. 

 

Tafla 2. Áreiðanleiki og fylgni atriða við þætti frumbreyta

Þáttur Fjöldi atriða α Alfa (Innri áreiðanleiki) Fylgni atriða við eigin þátt

Trú á eigin getu í námi 3 0,67 0,56-0,81

Ánægja með námsbrautarval 4 0,72 0,44-0,73

Þátttaka foreldra í námi 3 0,70 0,57-0,83

Viðmiðunarregla í rannsóknum á sviði félagsvísinda er að áreiðanleikinn sé 0,70 eða hærri en 

þá er einnig miðað við að fylgni atriða við eigin þátt séu ekki lægri en 0,30 (Einar 

Guðmundsson og Árni Kristjánsson, 2005). Eins og sjá má í töflu 2 var innri áreiðanleiki 

lægstur fyrir trú á eigin getu í námi eða 0,67 en þó nálægt viðmiðinu um alfa 0,70 auk þess 

sem engin atriði voru með lægri fylgni en 0,56 við eigin þátt. Innri áreiðanleiki fyrir ánægju 

með námsbrautarval var 0,72 og voru engin atriði voru með lægri fylgni en 0,44 við eigin 

þátt. Innri áreiðanleiki fyrir þátttöku foreldra í námi barna sinna var 0,70 og voru engin atriði 

með lægri fylgni en 0,57 við eigin þátt. Þetta þýðir að innri áreiðanleiki mælinganna var 

ásættanlegur.  

Í töflu 3 má sjá niðurstöður þáttagreiningar fyrir fylgibreyturnar hegðunarleg, 

tilfinningaleg og vitsmunaleg skuldbinding. 

 

Tafla 3. Niðurstöður þáttagreiningar á fylgibreytum, hegðunarleg, 

tilfinningaleg og vitsmunaleg skuldbinding

Atriði Þáttur 1 Þáttur 2 Þáttur 3

Hegðunarl. skuldb. Tilfinningal. skuldb. Vitsmunal. skuldb.

Ég er illa undirbúin(n) fyrir kennslustundir 0,75

Ég fresta verkefnum fram á síðustu stundu 0,78

Ég sinni heimanáminu jafn óðum -0,72

Ég skrópa í kennslustundum 0,49

Ég kem of seint í kennslustundir 0,52

Ég er ánægð(ur) með skólann sem ég er í 0,77

Það er góður andi í skólanum 0,69

Mér líður vel þegar ég er í skólanum 0,69

Mér líkar vel námið sem ég er í nú 0,48

Flestar námsgreinarnar sem ég er í eru skemmtilegar 0,43

Ég er ánægð(ur) með kennarana mína 0,42

Mér finnst líklegt að ég haldi áfram námi eftir framhaldsskóla 0,69

Mér finnst mikilvægt að ljúka einhverju námi 0,71

Ef mér byðist gott starf í dag þá myndi ég hætta í framhaldsskóla -0,45

Mér finnst mikilvægt að fá háar einkunnir 0,41

 

 

Í töflu 3 má sjá þær þáttahleðslur fylgibreytanna sem voru hærri en 0,30. Fyrsti þátturinn 

metur hegðunarlega skuldbindingu, annar þátturinn tilfinningalega skuldbindingu og sá þriðji 

vitsmunalega skuldbindingu gagnvart námi og skóla. Niðurstöðurnar voru fullnægjandi, það 

er þáttahleðsla hverrar spurningar við eigin þátt var í öllum tilfellum hærri en 0,30 og 

þáttalega hreinar þar sem ekkert atriði hlóð á fleiri en einn þátt. Niðurstöður atriðagreiningar 

fylgibreytanna þriggja má sjá í töflu 4. 

 

Tafla 4. Áreiðanleiki og fylgni atriða við þætti skuldbindingar til náms og skóla

Þáttur Fjöldi atriða α Alfa (Innri áreiðanleiki) Fylgni atriða við eigin þátt

Hegðunarleg skuldbinding 5 0,79 0,54-0,75

Tilfinningaleg skuldbinding 6 0,76 0,49-0,71

Vitsmunaleg skuldbinding 4 0,60 0,46-0,69

 

 

Eins og sjá má í töflu 4 var innri áreiðanleiki fyrir hegðunarlega skuldbindingu 0,79 og engin 

atriði voru með lægri fylgni en 0,54 við eigin þátt. Innri áreiðanleiki fyrir tilfinningalega 

skuldbindingu var 0,76, þar sem engin atriði voru með lægri fylgni en 0,49 við eigin þátt. 

Innri áreiðanleiki fyrir vitsmunalega skuldbindingu var 0,60 og náði því ekki alfa viðmiði um 

0,70 eða hærra, en þar sem það munar ekki miklu, auk þess sem fylgni atriða við eigin þátt er 

öll hærri en 0,46, voru þessar niðurstöður ásættanlegar. Undirþættir atriðagreiningarinnar 

stóðust því kröfur um einsleitni (e. homogeneus).  

 

3.2 Meðaltöl og staðalfrávik rannsóknarbreyta eftir kyni og menntun 

Í töflu 5 má sjá meðaltöl og staðalfrávik rannsóknarbreyta eftir kyni. Til að kanna hvort um 

marktækan mun væri að ræða eftir kyni var notast við t-próf (e. independent sample t-test). Í 

töflu 6 má sjá meðaltöl og staðalfrávik rannsóknarbreyta eftir menntun foreldra. Marktekt var 

metin með einhliða dreifigreining og var Hochberg eftirápróf notað til að greina hvar 

marktækan mun væri að finna á hópunum. 

Tafla 5. Meðaltöl og staðalfrávik rannsóknarbreyta eftir kyni

Fjöldi       Kyn M SF

Piltar 28,87 9,28

Stúlkur 32,03 8,91

Piltar 2,80 0,61

Stúlkur 2,81 0,66

Piltar 0,83 0,16

Stúlkur 0,84 0,17

Piltar 2,50 0,76

Stúlkur 2,73 0,84

Piltar 3,18 0,67

Stúlkur 3,45 0,70

Piltar 3,00 0,56

Stúlkur 3,03 0,54

Piltar 3,38 0,65

Stúlkur 3,68 0,55

*p  < 0,05 **p  < 0,01 ***p  < 0,001 skv. t-prófi

Samræmt próf í íslensku í 10.b. *** 2940

Trú á eigin getu í námi

Ánægja með námsbrautarval

Þátttaka foreldra ***

Tilfinningaleg skuldbinding **

Vitsmunaleg skuldbinding ***

2979

2899

2934

2976

2899

2995

Hegðunarleg skuldbinding ***

 

Í töflu 5 má sjá að stúlkur fengu að jafnaði hærri meðaleinkunn en piltar í samræmdu 

íslenskuprófi í 10. bekk, t (2938) = -9,45 p < 0,001. Einnig má sjá að foreldrar stúlkna tóku að 

jafnaði meira þátt í námi dætra sinna en foreldrar pilta, t (2932) = -7,63 p < 0,001. Varðandi 

hegðunarlega skuldbindingu í námi og skóla sýndu piltar að jafnaði minni hegðunarlega 

skuldbindingu en stúlkur og þar með meiri neikvæða hegðun, t (2974) = -10,57 p < 0,001. Þá 

sýndu stúlkur að jafnaði meiri tilfinningalega skuldbindingu til náms síns og skóla en piltar, t 

(2897) = -2,84 p < 0,05, sem og meiri vitsmunalega skuldbindingu gagnvart námi sínu og 

skóla, t (2993) = -13,80 p < 0,001. 

Tafla 6. 

Meðaltöl og staðalfrávik rannsóknarbreyta eftir menntun foreldra

Fjöldi       Menntun foreldra M SF

Grunnskólapróf 27,33 8,67

Framhaldsskólapróf 29,42 8,61

Háskólapróf 33,49 9,06

Grunnskólapróf 2,78 0,65

Framhaldsskólapróf 2,80 0,63

Háskólapróf 2,83 0,64

Grunnskólapróf 0,81 0,18

Framhaldsskólapróf 0,83 0,16

Háskólapróf 0,85 0,16

Grunnskólapróf 2,43 0,82

Framhaldsskólapróf 2,54 0,81

Háskólapróf 2,76 0,79

Grunnskólapróf 3,35 0,73

Framhaldsskólapróf 3,35 0,67

Háskólapróf 3,27 0,72

Grunnskólapróf 2,96 0,56

Framhaldsskólapróf 3,00 0,56

Háskólapróf 3,01 0,53

Grunnskólapróf 3,43 0,62

Framhaldsskólapróf 3,50 0,60

Háskólapróf 3,63 0,60

***p  < 0,001 skv. einhliða dreifigreiningu. Greining á hvar munur lá á milli hópa byggist á Hochberg, p  < 0,05

Ánægja með námsbrautarval ***

Þátttaka foreldra ***

2807

2773Samræmt próf í íslensku í 10.b. ***

Trú á eigin getu í námi 2868

2838

2866

2800

2880

Hegðunarleg skuldbinding ***

Tilfinningaleg skuldbinding 

Vitsmunaleg skuldbinding ***

  

 

Eins og sjá má í töflu 6 var marktækur munur á meðaleinkunn nemenda í samræmdu 

íslenskuprófi í 10. bekk eftir menntun foreldra þeirra, F (2, 2772) = 99,43 p ˂ 0,001. Því hærra 

sem menntunarstig foreldra nemenda var, því hærri var einkunnin að jafnaði, skv. Hochberg 

GT2, p < 0,05.  

   Marktækur munur var á ánægju nemenda með námsbrautarval eftir menntun foreldra 

þeirra, F (2, 2806) = 10,57 p < 0,001. Því hærra sem menntunarstig foreldra nemenda var, því 

ánægðari voru nemendur að jafnaði með námsbrautarval sitt, skv. Hochberg GT2, p < 0,05. 

   Marktækur munur var á þátttöku foreldra í námi barna sinna eftir menntun þeirra, F (2, 

2837) = 35,15 p < 0,001. Því hærra sem menntunarstig foreldra var, því meira tóku þeir þátt að 

jafnaði í námi barna sinna, skv. Hochberg GT2, p < 0,05.  

   Marktækan mun var einnig að finna á hegðunarlegri skuldbindingu nemenda til náms og 

skóla eftir menntun foreldra þeirra, F (2, 2865) = 4,91, p < 0,001 sem og fyrir vitsmunalega 

skuldbindingu nemenda gagnvart námi og skóla eftir menntun foreldra þeirra, F (2, 2879) = 

22,88, p < 0,001. Nemendur sem áttu foreldra sem höfðu lokið háskólaskólaprófi sýndu að 

jafnaði minni hegðunarlega skuldbindingu gagnvart námi sínu og skóla samanborið við 

nemendur sem áttu foreldra sem höfðu annaðhvort lokið grunnskóla- eða framhaldsskólaprófi, 

skv. Hochberg GT2, p < 0,05. Hins vegar voru nemendur sem áttu foreldra sem höfðu lokið 

háskólaprófi meira vitsmunalega skuldbundir námi sínu og skóla að jafnaði en bæði þeir sem 

áttu foreldra sem höfðu lokið grunnskólaprófi og þeir sem áttu foreldra sem höfðu lokið 

framhaldsskólaprófi, skv. Hochberg GT2, p < 0,05. Ekki kom fram marktækur munur á trú á 

eigin getu í námi né á tilfinningalegri skuldbindingu nemenda í garð náms og skóla eftir 

menntun foreldra þeirra.    

Tafla 7. 

Fylgni milli rannsóknarbreyta (Pearson‘s r)

Fæðingarár

Samræmt 

próf í ísl. í 10. 

bekk

Trú á eigin 

getu í námi

Ánægja með 

námsbr.val

Þátttaka 

foreldra

Hegðunarleg 

skuldbinding

Tilfinningaleg 

skuldbinding

Vitsmunaleg 

skuldbinding

1,00

N=3064

-0,19** 1,00

N=2940 N=2940

0,07** 0,16** 1,00

N=2979 N=2861 N=2979

-0,15** 0,29** 0,31** 1,00

N=2899 N=2665 N=2891 N=2899

0,10** 0,03 0,35** 0,13** 1,00

N=2934 N=2821 N=2916 N=2851 N=2934

0,21** -0,01 0,48** 0,22** 0,32** 1,00

N=2976 N=2862 N=2962 N=2892 N=2912 N=2976

0,09** 0,08** 0,56** 0,37** 0,33** 0,36** 1,00

N=2899 N=2784 N=2898 N=2832 N=2843 N=2888 N=2899

-0,10** 0,35** 0,40** 0,32** 0,27** 0,29** 0,37** 1,00

N=2995 N=2878 N=2978 N=2899 N=2931 N=2974 N=2899 N=2995

*p  < 0,05, **p  < 0,01, ***p  < 0,001

Tilfinningaleg 

skuldbinding

Vitsmunaleg 

skuldbinding

Fæðingarár

Samræmt próf í 

ísl. í 10. bekk

Trú á eigin getu í 

námi

Ánægja með 

námsbr.val

Þátttaka 

foreldra

Hegðunarleg 

skuldbinding

 

3.3 Fylgni 

Niðurstöður um fylgni (Pearson‘s r) á milli rannsóknarbreyta eru kynntar í töflu 7. Jákvæð 

fylgni kom fram á milli allra þriggja skuldbindingarbreytanna á bilinu 0,29 – 0,37. Því meira 

sem nemendur voru hegðunarlega skuldbundnir námi sínu og skóla, því meiri tilfinningalega 

og vitsmunalega skuldbindingu höfðu þeir gagnvart námi sínu og skóla.  

 

3.3.1 Hegðunarleg skuldbinding 

Eins og sjá má í töflu 7 var marktæk jákvæð fylgni á milli fjögurra af fimm frumbreytum við 

hegðunarlega skuldbindingu til náms og skóla. Sterkust var fylgni hegðunarlegrar 

skuldbindingar við trú á eigin getu í námi. Niðurstöður fylgniútreikninganna sýna að eftir því 

sem hegðunarleg skuldbinding til náms og skóla var meiri því meiri trú höfðu nemendur á 

eigin getu í námi, því ánægðari voru nemendurnir með námsbrautarval sitt og því meiri var 

þátttaka foreldra í námi þeirra. Jafnframt kom fram að eftir því sem nemendur voru yngri því 

meiri var hegðunarleg skuldbinding þeirra gagnvart námi sínu og skóla. Ekki komu fram 

tengsl á milli hegðunarlegrar skuldbindingar og íslenskueinkunnar í samræmdu prófi í 10. 

bekk.  

 

3.3.2 Tilfinningaleg skuldbinding  

Eins og sjá má í töflu 7 var marktæk jákvæð fylgni á milli allra frumbreyta við tilfinningalega 

skuldbindingu gagnvart námi og skóla. Sterkust var fylgni tilfinningalegrar skuldbindingar 

við trú á eigin getu í námi. Niðurstöður fylgniútreikninga sýna að eftir því sem tilfinningaleg 

skuldbinding gagnvart námi og skóla var meiri því meiri trú höfðu nemendur á eigin getu í 

námi, því meiri var þátttaka foreldra í námi þeirra og því ánægðari voru nemendurnir með 

námsbrautarval sitt. Jafnframt kom fram að eftir því sem nemendur voru yngri og því hærri 

sem íslenskueinkunn þeirra var í samræmdu prófi í 10. bekk, því meiri var tilfinningaleg 

skuldbinding þeirra gagnvart námi sínu og skóla.  

 

3.3.3 Vitsmunaleg skuldbinding 

Eins og sjá má í töflu 7 er marktæk jákvæð fylgni á milli allra frumbreyta við vitsmunalega 

skuldbindingu gagnvart námi og skóla utan einnar sem var með marktæka neikvæða fylgni 

við fylgibreytuna. Sterkust var fylgni vitsmunalegrar skuldbindingar við trú á eigin getu í 

námi. Niðurstöður fylgniútreikninga sýna að eftir því sem vitsmunaleg skuldbinding gagnvart 

námi og skóla var meiri því meiri trú höfðu nemendur á eigin getu í námi, þvi meiri var 

þátttaka foreldra í námi þeirra og því ánægðari voru nemendurnir með námsbrautarval sitt. 

Jafnframt kom fram að eftir því sem nemendur voru eldri og því hærri sem íslenskueinkunn 

þeirra var í samræmdu prófi í 10. bekk, því meiri var vitsmunaleg skuldbinding þeirra 

gagnvart námi sínu og skóla.  

Tafla 8. 

Fjölbreytuaðhvarfsgreining fyrir hegðunarlega, 

tilfinningalega og vitsmunalega skuldbindingu

B SE B β B SE B β B SE B β 

Fæðingarár  0,11 0,01 0,17*** 0,03 0,01 0,07*** -0,03 0,01 -0,06***

Kyn    0,24 0,02 0,17*** 0,03 0,02 0,03 0,22 0,02 0,19***

Menntun foreldra      

Grunnskóli vs framhaldsskóli 0,01 0,04 0,00 0,01 0,03 0,01 0,02 0,02 0,01

Grunnskóli vs háskóli -0,08 -0,06 -0,06* 0,02 0,03 0,02 0,05 0,03 0,05

Samræmt próf í ísl. í 10. bekk -0,01 -0,09 -0,09*** 0,00 0,00 -0,04 0,01 0,00 0,21***

Trú á eigin getu í námi 0,45 0,02 0,41*** 0,37 0,02 0,42*** 0,25 0,02 0,27***

Ánægja með námsbrautarval 0,50 0,07 0,12*** 0,83 0,06 0,25*** 0,56 0,06 0,15***

Þátttaka foreldra 0,11 0,02 0,13*** 0,09 0,01 0,14*** 0,09 0,01 0,13***

F

Skýrð dreifing R
2

B=Hallatala. β=Stöðluð hallatala. *p  < 0,05, **p  < 0,01, ***p  < 0,001

0,34 0,38 0,32

  Hegðunarleg skuldbinding  Tilfinningaleg skuldbinding  Vitsmunaleg skuldbinding

173,57*** 199,12*** 152,75***

 

3.4 Fjölbreytuaðhvarfsgreining 

Til að athuga forspá frumbreytanna sjö, fyrir skuldbindingu nemenda var 

fjölbreytuaðhvarfsgreining notuð. Niðurstöður þeirrar greiningar má sjá í töflu 8. 

 

3.4.1 Hegðunarleg skuldbinding  

Eins og sjá má í töflu 8 spáðu allar frumbreyturnar fyrir um hegðunarlega skuldbindingu í 

námi og skóla og skýrðu þær saman 34% af heildarbreytileika hegðunarlegrar skuldbindingar 

gagnvart námi og skóla, F (7) = 173,57, p < 0,001. Nemendur sem höfðu meiri trú á eigin getu 

í námi sýndu að jafnaði meiri hegðunarlega skuldbindingu en þeir sem höfðu minni trú á eigin 

getu að teknu tilliti til ánægju þeirra með námsbrautarval, hve mikinn þátt foreldrar þeirra 

tóku í námi þeirra, íslenskueinkunnar í samræmdu prófi í 10. bekk og bakgrunns nemenda 

(fæðingarárs, kyns, og menntunar foreldra). Jafnframt má sjá að þeir nemendur sem voru 

ánægðir með námsbrautarval sitt sýndu að jafnaði meiri hegðunarlega skuldbindingu en þeir 

sem voru óánægðir að teknu tilliti til annarra frumbreyta. Einnig sýndu þeir nemendur að 

jafnaði meiri hegðunarlega skuldbindingu gagnvart námi og skóla sem áttu foreldra sem tóku 

meiri þátt í námi þeirra en þeir sem áttu foreldra sem tóku minni þátt að teknu tilliti til annarra 

frumbreyta. Þar að auki kom fram að því hærri sem íslenskueinkunn nemenda var í 

samræmdu prófi í 10. bekk því minni var hegðunarlega skuldbinding þeirra að jafnaði að 

teknu tilliti til annarra frumbreyta. Bakgrunnur nemenda spáði einnig fyrir um hegðunarlega 

skuldbindingu. Að teknu tilliti til annarra frumbreyta var hegðunarleg skuldbinding að jafnaði 

meiri meðal yngri nemenda en eldri, á meðal stúlkna og nemendur sem áttu foreldra sem lokið 

höfðu háskólaprófi sýndu að jafnaði minni hegðunarlega skuldbindingu en þeir sem áttu 



40 

foreldra sem lokið höfðu grunnskólaprófi að teknu tilliti til annarra frumbreyta. Forspáin var 

ekki há fyrir bæði menntun foreldra og íslenskueinkunn en var marktæk. 

 

3.4.2 Tilfinningaleg skuldbinding 

Eins og sjá má í töflu 8 spáðu fjórar frumbreytur fyrir um tilfinningalega skuldbindingu 

gagnvart námi og skóla og skýrðu þær saman 38% af af heildarbreytileika tilfinningalegrar 

skuldbindingar gagnvart námi og skóla, F (7) = 199,12, p < 0,001. Nemendur sem höfðu meiri 

trú á eigin getu í námi sýndu að jafnaði meiri tilfinningalega skuldbindingu gagnvart námi og 

skóla en þeir sem höfðu minni trú á eigin getu í námi að teknu tilliti til ánægju með 

námsbrautarval, hve mikið foreldrar þeirra tóku þátt í námi þeirra, íslenskueinkunnar í 

samræmdu prófi í 10. bekk og bakgrunns (fæðingarárs, kyns, menntunar foreldra). Jafnframt 

má sjá að þeir nemendur sem voru ánægðir með námsbrautarval sitt sýndu að jafnaði meiri 

tilfinningalega skuldbindingu en þeir sem voru óánægðir að teknu tilliti til annarra 

frumbreyta. Einnig sýndu þeir nemendur að jafnaði meiri tilfinningalega skuldbindingu 

gagnvart námi og skóla sem áttu foreldra sem tóku meiri þátt í námi þeirra en þeir sem áttu 

foreldra sem tóku minni þátt að teknu tilliti til annarra frumbreyta. Þar að auki kom fram að 

því eldri sem nemendur voru því meiri var tilfinningaleg skuldbinding þeirra gagnvart námi 

og skóla að teknu tilliti til annarra frumbreyta. Íslenskueinkunn í samræmdu prófi í 10. bekk, 

kyn og menntun foreldra spáðu ekki marktækt fyrir um tilfinningalega skuldbindingu.  

 

3.4.3 Vitsmunaleg skuldbinding 

Eins og sjá má í töflu 8 spáðu sex frumbreytur fyrir um vitsmunalega skuldbindingu gagnvart 

námi og skóla og skýrðu þær saman 32% af heildarbreytileika vitsmunalegrar skuldbindingar 

gagnvart námi og skóla, F (7) = 152,75, p < 0,001. Nemendur sem höfðu meiri trú á eigin getu 

í námi sýndu að jafnaði meiri vitsmunalega skuldbindingu gagnvart námi og skóla en þeir sem 

höfðu minni trú á eigin getu í námi að teknu tilliti til ánægju með námsbrautarval, hve mikið 

foreldrar þeirra tóku þátt í námi þeirra, íslenskueinkunnar í samræmdu prófi í 10. bekk og 

bakgrunns (fæðingarárs, kyns, menntunar foreldra). Jafnframt má sjá að þeir nemendur sem 

voru ánægðir með námsbrautarval sitt sýndu að jafnaði meiri vitsmunalega skuldbindingu en 

þeir sem voru óánægðir að teknu tilliti til annarra frumbreyta. Einnig sýndu þeir nemendur að 

jafnaði meiri vitsmunalega skuldbindingu gagnvart námi og skóla sem áttu foreldra sem tóku 

meiri þátt í námi þeirra en þeir sem áttu foreldra sem tóku minni þátt að teknu tilliti til annarra 

frumbreyta. Þar að auki kom fram að því hærri sem íslenskueinkunn nemenda var í 

samræmdu prófi í 10. bekk því meiri var vitsmunaleg skuldbinding þeirra að jafnaði að teknu 

tilliti til annarra frumbreyta. Að teknu tilliti til annarra frumbreyta var vitsmunaleg 

skuldbinding að jafnaði meiri meðal eldri nemenda en yngri og á meðal stúlkna. Menntun 

foreldra spáði ekki marktækt fyrir um vitsmunalega skuldbindingu. 

4. Umræða 

 
Nemendur sem eru skuldbundnir námi sínu sýna jákvæða hegðun í skólanum, taka þátt í 

umræðum, spyrja spurninga og taka þátt í ýmsum viðburðum innan skólans. Þetta eru 

nemendur sem líður vel í skólanum, bera jákvæðar tilfinningar í brjósti gagnvart honum, 

starfsfólki og öðrum nemendum. Þeir vilja leggja meira á sig fremur en minna til að ná sem 

bestum árangri (Fredricks o.fl., 2004).  

Skuldbinding nemenda gagnvart námi og skóla er lykilhugtak í kenningum um brotthvarf 

frá námi og því er mikilvægt að kanna hvað getur haft hugsanleg áhrif á hana, jákvæð eða 

neikvæð. Þetta getur verið mikilvægt hugtak í hvers kyns rannsóknum þar sem kanna á líðan, 

hegðun og tilfinningar barna og unglinga í námi. Nemendum sem líður illa, eru óánægðir með 

námsbrautarval sitt, hafa litla trú á getu sinni í námi og finna fyrir lítilli þátttöku og stuðningi 

frá foreldrum, sýna oft neikvæðari hegðun í skóla sem andsvar við þeim erfiðleikum sem þeir 

eiga við að etja. Neikvæð hegðun í formi lítillar hegðunarlegrar skuldbindingar, hefur sýnt 

fram á forspáráhrif hvað varðar lélegt námsgengi og síðar brotthvarf nemenda frá námi sínu. 

Nemendur geta ekki einungis sýnt neikvæðari hegðun í skóla heldur geta þeir einnig farið að 

bera neikvæðari tilfinningar í brjósti gagnvart námi sínu og skóla. Þeir geta smám saman hætt 

að taka þátt í félagslífi innan skólans, jafnvel einangrað sig og dregið verulega úr mætingu. 

Áhrifin geta síðan orðið það mikilfengleg að nemendur sjá ekki tilganginn með því að læra 

eða halda áfram námi. Þeir geta misst niður alla trú á sjálfum sér og getu sinni ásamt áhuga og 

vilja til að gera vel (Finn, 1993; Fredricks o.fl., 2004).   

Brotthvarf nemenda úr námi er vandamál í flestum löndum og þrátt fyrir að hátt hlutfall 

íslenskra nemenda sækir um nám á framhaldsskólastigi, þá er brotthvarfið fremur hátt miðað 

við önnur lönd í Evrópu (Mennta- og menningarmálaráðuneytið, 2011; OECD, 2012). 

Nemendur leggja þó margir mikið upp úr því að ná sem bestum árangri í námi. Mælingar á 

námsárangri geta verið fjölbreyttar en með því að skoða skuldbindingu nemenda til náms og 

skóla er hægt að fá nákvæmari upplýsingar um hegðun, líðan og hugsanir nemenda sem geta 

haft mikil áhrif á námsgengi þeirra.  

Tilgátur rannsóknarinnar voru að trú á eigin getu í námi, ánægja með námsbrautarval og 

þátttaka foreldra í námi barna sinna myndi spá jákvætt fyrir um hegðunarlega, tilfinningalega 

og vitsmunalega skuldbindingu framhaldsskólanemenda til náms og skóla. Með öðrum 

orðum, þá var þess vænst að því meiri trú sem nemendur höfðu á eigin getu í námi, því 

ánægðari sem þeir eru með námsbrautarval sitt og því meiri þátt sem foreldar þeirra tóku í 

námi þeirra því skuldbundnari voru þeir námi sínu og skóla hegðunar-, tilfinninga- og 

vitsmunalega. Auk þess var gert ráð fyrir að þessi tengsl kæmu fram að teknu tilliti til fyrri 

námsárangurs á samræmdu íslenskuprófi í 10. bekk, kyns og menntunar foreldar. 

Heildarniðurstöður fjölbreytuaðhvarfsgreiningar bentu til þess að trú á eigin getu, ánægja með 

námsbrautarval og þátttaka foreldra spáðu fyrir um skuldbindingu nemenda eins og hún birtist 

í hegðun þeirra, tilfinningum og hugsunum um nám og skóla. Niðurstöðurnar komu fram 

hvort sem um stúlkur eða pilta var að ræða og að teknu tilliti til aldurs nemenda, fyrri 

námsárangurs þeirra og menntunar foreldra. Stúlkur voru að jafnaði skuldbundnari námi og 

skóla en piltar. Auk þess höfðu yngri nemendur meiri hegðunar- og tilfinningalega 

skuldbindingu en eldri nemendur meiri vitsmunalega skuldbindingu . 

Eitt af meginmarkmiðum þessarar rannsóknar var því að kanna hvort trú 

framhaldsskólanemenda á eigin getu í námi, það er hversu vel undirbúnir nemendur töldu sig 

vera fyrir námið sem þeir voru í, hversu mikla trú þeir höfðu á því að geta ráðið við námið 

sem þeir voru í, hversu auðvelt þeim fannst námið vera og hversu ánægðir þeir voru með 

vinnubrögð sín í námi, gæti spáð jákvætt fyrir um skuldbindingu þeirra til náms og skóla. 

Niðurstöður leiddu í ljós að því meiri trú sem nemendur höfðu á eigin getu í námi, því meiri 

var hegðunarleg, tilfinningaleg og vitsmunaleg skuldbinding þeirra til náms og skóla. Þessar 

niðurstöður eru í megindráttum í samræmi við aðrar rannsóknir þar sem sýnt hefur verið fram 

á að nemendur sem hafa mikla trú á eigin getu og háar væntingar varðandi námsárangur sinn 

sýna meiri skuldbindingu (Eccles og Wigfield, 2002). 

Annað markmið var að kanna hvort ánægja nemenda á framhaldsskólaaldri með 

námsbrautarval sitt, það er hvort nemendur voru sannfærðir um að hafa valið rétta námsbraut, 

hvort þeir væru á þeirri námsbraut sem þeir vildu helst vera á, hvort þeir hafi ekki velt því 

fyrir sér að skipta um námsbraut og hvort þeim fannst ekki vanta námsbraut eða deild sem 

hentaði þeim, gæti spáð jákvætt fyrir um skuldbindingu þeirra til náms og skóla. Niðurstöður 

leiddu í ljós að því ánægðari sem nemendur voru með námsbrautarval sitt, því meiri 

hegðunarlega, tilfinningalega og vitsmunalega skuldbindingu bjuggu þeir yfir og sýndu í 

framhaldsskóla. Þetta eru sérstaklega mikilvægar niðurstöður þar sem engar rannsóknir hafa 

áður verið gerðar með þessum mælingum á hugsanlegum tengslum ánægju með 

námsbrautarval og skuldbindingu framhaldsskólanemenda til náms og skóla.  

Markmið rannsóknarinnar var ennfremur að kanna hvort þátttaka foreldra í námi nemenda, 

það er hvort nemendur ræði skólann og nám sitt við foreldra sína, hvort þeir geti leitað til 

foreldra sinna ef þeir þyrftu aðstoð við heimanám og hvort foreldrar þeirra sýndu því áhuga 

sem þeir væru að læra í skólanum, gæti spáð jákvætt fyrir um skuldbindingu 

framhaldsskólanemenda til náms og skóla. Niðurstöður leiddu í ljós að því meira sem 

foreldrar nemenda tóku þátt í námi þeirra, þeim mun meiri hegðunarlega, tilfinningalega og 

vitsmunalega skuldbindingu höfðu og sýndu nemendur gagnvart námi sínu og skóla. Þessar 

niðurstöður eru í samræmi við niðurstöður annarra rannsókna á sama sviði (Caskey, 2008; 

Kristjana Stella Blöndal og Sigrún Aðalbjarnardóttir, 2009; Jón Torfi Jónasson og Kristjana 

Stella Blöndal, 2002; Sigrún Aðalbjarnardóttir og Kristjana Stella Blöndal, 2005).  

Jafnframt kom fram að stúlkur voru að jafnaði skuldbundnari námi sínu og skóla en piltar. 

Auk þess voru yngri nemendur meira hegðunarlega og tilfinningalega skuldbundnir á meðan 

eldri nemendur voru meira vitsmunalega skuldbundnir. Leiða má líkum að því að eldri 

nemendur séu líklegri til þess að búa yfir meira sjálfræði en þeir sem yngri eru og þar af 

leiðandi sýna minni hegðunarlega skuldbindingu. Einnig gæti verið að sumir eldri nemendur 

séu orðnir leiðir á námi sínu sem gæti meðal annars leitt til skorts á tilfinningalegri 

skuldbindingu (Deci og Ryan, 2000; Fredricks o.fl., 2003; 2004 ).  

Þeir nemendur sem áttu foreldra sem lokið höfðu háskólaprófi sýndu að jafnaði minni 

hegðunarlega skuldbindingu en aðrir nemendur en engin tengsl voru við hina flokka 

skuldbindingar. Niðurstöður sýndu einnig að því hærri sem íslenskueinkunnin var því meiri 

vitsmunalega skuldbindingu höfðu nemendur í garð náms síns og skóla. Hins vegar var 

hegðunarlega skuldbindingin minni hjá þeim sem höfðu fengið hærri einkunn. Ekki voru 

tengsl á milli íslenskueinkunnar og tilfinningalegrar skuldbindingar. Þær niðurstöður sem 

snúa annars vegar að hærra menntunarstigi foreldra og aukinni hegðunarlegri skuldbindingu 

og hins vegar hærri íslenskueinkunn og aukinni vitsmunalegri skuldbindingu eru í samræmi 

við niðurstöður annarra rannsókna á sama sviði (Jón Torfi Jónasson og Kristjana Stella 

Blöndal, 2002; Sigrún Aðalbjarnardóttir og Kristjana Stella Blöndal, 2005).  

Niðurstöður þessarar rannsóknar bentu til mikilvægis námsvalsins á skuldbindingu 

nemenda og gáfu vísbendingu um að ef stuðlað er að ígrunduðu og markvissu námsvali megi 

ýta undir skuldbindingu sem síðan gæti dregið úr líkum á brotthvarfi frá námi. Þessar 

niðurstöður eru í samræmi við aðrar rannsóknir á svipuðu sviði (Þórhalla Gunnarsdóttir, 2006; 

Bjargey Gígja Gísladóttir, 2009). Þær bentu á mikilvægi þess að trúa á eigin getu í námi en til 

þess að hafa hana er mikilvægt að þekkja sjálfan sig, vonir og væntingar vel. Niðurstöðurnar 

bentu einnig til þess að foreldrar geti haft mikil áhrif á skuldbindingu barna sinna gagnvart 

námi og skóla, þá sérstaklega ef þeir taka þátt í námi barna sinna. Það að nemendum finnist 

þeir ekki vera einir á báti þegar kemur að námi þeirra, getur skipt sköpum. Foreldrar eru oft á 

tíðum þeirra aðal fyrirmyndir og geta haft mikil og góð áhrif á námsgengi þeirra (Caskey, 

2008; Bandura, 1977). Það er þó mikilvægt að hafa í huga að ekki var um langtímarannsókn 

að ræða í þessu tilfelli og því verður að fara varlega í ályktanir um orsakasamhengi. 

Niðurstöður þessarar rannsóknar eru þó í megindráttum í samræmi við niðurstöður annarra 

rannsókna á svipuðu efni. Það er þó erfitt að ætla að bera allar niðurstöður þessarar 

rannsóknar saman við fyrri rannsóknir þar sem nýmæli þessarar rannsóknar er samsetning 

frumbreyta, sem ekki hefur verið gerð í öðrum rannsóknum.  

Þrátt fyrir að skuldbinding til náms og skóla hafi verið skoðuð sérstaklega í þessari 

rannsókn er vel hægt að skoða skuldbindingu út frá fleiri sjónarhornum í 

framtíðarrannsóknum. Það er til að mynda hægt að skoða félagslega skuldbindingu og skoða 

þá áhrif jafningja og vina. Í framtíðarrannsóknum gæti einnig verið gagnlegt og áhugavert að 

taka tillit til fleiri hugsanlegra áhrifaþátta á borð við efnahagsstöðu heimila, námsörðugleika, 

búsetu og kynþátt til dæmis. Það gæti jafnframt verið áhugavert að tengja skuldbindingu 

nemenda til náms og skóla við hugmyndir þeirra sjálfra um þau störf sem taka við að námi 

loknu, það er hversu vel mótaðar hugsmíðar þeirra um störfin eru.  

Það er engin spurning, að mínu mati, að náms- og starfsval er eitt stærsta þroskaverkefni 

unglingsáranna en í því mikilvæga verkefni ætti náms- og starfsfræðsla að spila stórt hlutverk. 

Náms- og starfsfræðsla er mjög mikilvæg og getur haft jákvæð áhrif á ígrundað námsval, 

verið upplýsandi og styrkjandi fyrir nemendur, sérstaklega þá sem eru óvissir um 

framtíðaráform sín. Í náms- og starfsfræðslu sem og skólastarfi öllu þarf að leita leiða til að 

auka og efla skuldbindingu nemenda (Gerður G. Óskarsdóttir, 2000; Brown og Brooks, 1996; 

Guðrún Friðgeirsdóttir, 1999). Foreldrar þurfa einnig að vera meðvitaðir um mikilvægi 

þátttöku þeirra í námi barna sinna og hvaða áhrif þeir geta haft á námsgengi og velferð barna 

sinna. Með góðu samstarfi, upplýsingaflæði og stöðugri þróunarvinnu á milli skóla, heimila 

og annarra mikilvægra stofnana í samfélaginu er hægt að efla skólastarf og auka jákvætt 

námsgengi nemenda. Náms- og starfsráðgjafar og annað starfsfólk sem kemur að menntun 

barna spilar einnig lykilhlutverk í að standa vörð um hagsmuni nemenda. Þeir þurfa að mæta 

þörfum hvers og eins nemenda og bjóða upp á einstaklingsbundnar leiðir og aðstoð við 

hugsanlegum erfiðleikum nemenda (Félag náms- og starfsráðgjafa, 2010). Það er einnig 

hlutverk skóla og heimila að styðja við unga fólkið og hvetja það áfram á göngu sinni í 

gegnum skólakerfið. Unglingsárin geta oft á tíðum verið sérstaklega erfitt tímabili fyrir 

marga, þar sem trú á eigin getu, hvort sem er í námi eða almennt séð, getur minnkað og haft í 

för með sér erfiðar afleiðingar. Áhugasvið unglinga getur verið fjölbreytt og geta þeir verið 

áhrifagjarnir og orðið þannig fyrir áhrifum hvaðanæva að sem getur haft neikvæð áhrif á 

námsgengi þeirra (Eccles og Wigfield, 2002). Það þarf því að passa vel upp á unglingana og 

vera meðvitaður um hvað getur aukið eða dregið úr skuldbindingu þeirra til náms síns og 

skóla. Með þessa þætti þarf að vinna vel í samvinnu við nemendurna sjálfa enda er það svo að 

vilji þeirra og löngun vegur oft þungt þegar kemur að námsgengi og brotthvarfi frá námi.  

Niðurstöður þessarar rannsóknar ættu að geta nýst hverjum þeim sem kemur að uppeldi og 

námi barna, svo sem náms- og starfsráðgjöfum, kennurum og foreldrum. Skuldbinding 

nemenda er mjög mikilvægur þáttur í námi og skólagöngu barna og getur þannig haft 

veigamikil áhrif á velgengni þeirra, velferð og framtíðarmöguleika. Það getur því verið gott 

og í einhverjum tilfellum nauðsynlegt, sérstaklega fyrir náms- og starfsráðgjafa, að skilja 

meginatriði hugtaksins, átta sig á helstu áhrifaþáttum þess og þar með leiðum til að stuðla að 

notkun og aukningu þess í almennu skólastarfi, á öllum skólastigum. 

